
भूमिका
*******

गायत्री की साधना सर्व सुलभ भी है और सर्वोत्तम फलदायिनी भी। हमने स्वयं अपने इस छोटे से जीवनकाल में सवा करोड़ से अधिक जप के पुरश्चरण किये हैं। इस साधना में हमें जो अनुभव हुए हैं उनका वर्णन करना उचित न समझकर केवल इतना ही कहना चाहते हैं कि—गायत्री ही भूलोक की कामधेनु है। यह मंत्र इस भूतल का कल्प-वृक्ष है। लोहे को स्वर्ण बनाने वाली, तुच्छ को महान बनाने वाली, पारसमणि गायत्री ही है। यह वह अमृत निर्झरणी है, जिसका आचमन करने वाले को परम तृप्ति और अगाध शान्ति प्राप्त होती है। गायत्री की आध्यात्मिक ज्ञान गंगा में स्नान करके मनुष्य सब प्रकार से पाप-तापों से छुटकारा पा सकता है। हमारी सलाह और पथ-प्रदर्शन में अब तक जिन अनेक स्त्री-पुरुषों ने गायत्री की उपासना की है उनने भी अपने अनुभव संतोषजनक बताये हैं। इन सब अनुभवों के आधार पर हमारा सुनिश्चित विश्वास है कि कभी किसी की गायत्री साधना निष्फल नहीं जाती।
‘‘गायत्री महाविज्ञान’’ के दोनों खण्डों में अनेकों साधन विधियों का वर्णन है। उनमें से कुछ सर्वसुलभ एवं निरापद साधनायें संक्षिप्त रूप में इस पुस्तक में संकलित की गयी हैं। पुस्तक में वर्णित कोई बात समझ में न आवे तो जवाबी पत्र भेजकर लेख का समाधान किया जा सकता है। विशेष जानकारी के लिये ‘‘गायत्री महाविज्ञान’’ के तीनों खण्डों को पढ़ना चाहिये।
—पं0 श्रीराम शर्मा आचार्य
----***----

मनचाही सन्तान—

माता-पिता की महान् जिम्मेदारी
*******

जब आप परिवार में एक नये बच्चे को जन्म देकर एक नये नागरिक की अभिवृद्धि करते हैं तब आप अनेक प्रकार की सामाजिक, पारिवारिक एवं वैयक्तिक जिम्मेदारियों की वृद्धि करते हैं। आपके परिवार में आने वाला नया बालक उत्तरदायित्वों का एक पुलन्दा है, जिसे वहन करने के लिए जन्म से पूर्व ही आपको गम्भीरता से विचार कर लेना चाहिए। क्या आपको वास्तव में पुत्र या पुत्री की आवश्यकता है? क्या आप हृदय के गहन तल से पुत्र-पुत्री की कामना करते हैं? क्या आपकी आय इतनी है कि आने वाले बच्चे का व्यय, उसके जन्म, पालन, शिक्षा आदि के खर्चे आप सहन कर सकें? क्या आप की इतनी हैसियत हो चुकी है कि एक नये व्यक्तित्व के आगमन से आपको कोई आर्थिक कठिनाई न होगी? क्या आपके पास इतना बड़ा मकान है कि उसके लिए पृथक प्रबन्ध कर सकें? कुछ माता-पिता यों ही भावुकता के वश में आकर या वासना के तांडव में उन्मत्त होकर या कोरे मनोरंजन मात्र के क्षुद्र क्षणिक आवेशों में फंस कर संतान को जन्म देते हैं, भविष्य के विषय में कुछ भी पूर्व चिंतन नहीं करते। कहीं-कहीं अनचाही सन्तान उत्पन्न हो जाती है। ऐसे अविवेकी असंयमी माता-पिता समाज के भार को बढ़ाते हैं।
सन्तान उत्पत्ति हंसी खेल नहीं हैं, उत्तरदायित्व का गुरुतर भार है। एक सन्तान के उत्पन्न होने के पश्चात् उससे जीवन पर्यन्त मुक्ति नहीं। केवल मृत्यु ही आपके उस भार को हलका करेगी किन्तु ऐसा करने में आपको अनेक भावनाजन्य, मानसिक क्लेशों का सामना करना पड़ेगा। प्रत्येक बच्चे से घरेलू व्यय इतना बढ़ेगा कि आपको अपना पेट काट कर, अपने आप भूखा-प्यासा, उघाड़ा रहकर उसकी आवश्यकताओं का ध्यान रखना होगा। आपका जेब खर्च कम हो जायगा और मनोरंजनों में भी कमी हो जायगी। आपके पांवों में ऐसी बेड़ियां पड़ेंगी, जो मजबूती से आपको संसार के माया मोह से बांधेंगी। लड़के की शिक्षा, पालन-पोषण, रोजगार इत्यादि का प्रबन्ध न होने तक आप उसी से बंधे रहेंगे। यदि पुत्री है तो उसके स्वास्थ्य, शिक्षा, देखभाल और विवाह इत्यादि की चिन्ता आपको घुला डालेगी। माता के लिए तो संतान का भार बहुत गम्भीर अर्थ रखता है। प्रत्येक संतान को जन्म देने पर उसके स्वास्थ्य तथा आयु का आठवां भाग क्षीण हो जाता है। आठ सन्तानों के पश्चात् साधारण रूप में माता की मृत्यु ही समझना चाहिए। एक बार बालक के जन्म के पश्चात् उसका स्वास्थ्य सौन्दर्य वैसा नहीं पनपता, वह अनेक गुप्त रोगों की शिकार हो जाती है। प्रत्येक संतान यौवन को नष्ट कर करती है, सौन्दर्य को म्लान कर कुरूपता बढ़ाती है और बुढ़ापा, कमजोरी, रोग समीप लाती है। मानसिक दृष्टि से चिन्ता, उत्तरदायित्व, आन्तरिक आह्लाद का ह्रास, क्रोध, घृणा, स्वार्थ, कुढ़न की अभिवृद्धि होती है। अंदर ही अंदर माता-पिता अपने बोझ का अनुभव करते हैं और संतप्त रहते हैं। ज्यों-ज्यों संतान बड़ी होती है और माता-पिता की जवानी समाप्त होती है, त्यों-त्यों सन्तान रूपी बोझ खलता है। यदि संयोगवश सन्तान आवारा या दुष्ट प्रवृत्ति की हुई, तो मृत्यु पर्यन्त मनःशान्ति प्राप्त नहीं होती। अतः सन्तान को जन्म देने से पूर्व विवेक बुद्धि, संयम और पर्याप्त विचार कर लीजिए।
बालक के प्रथम तीन वर्ष
जन्म के पश्चात् जब बालक पृथ्वी पर आता है तभी से वह नाना प्रकार के संस्कार, उस परिस्थिति से निरन्तर प्राप्त करता चलता है। जन्म से पूर्व माता के गर्भ कालीन विचारों, उसके हर्ष, क्रोध, काम, चिन्ता, क्षमा, शान्ति इत्यादि भावों के अतिरिक्त जब शिशु पदार्पण करता है, तो उसका व्यक्तित्व सांसारिक परिस्थितियों से भी परिचालित होना प्रारम्भ हो जाता है।
प्रारम्भिक संस्कारों का महत्व—

प्रथम वर्ष में बच्चा माता के संसर्ग तथा उसके दूध पिलाते समय के विचारों से व्यक्तित्व प्राप्त करता है। हमारी नब्बे प्रतिशत माताएं यह नहीं समझतीं कि उनके इर्द-गिर्द रहने वाले विचारों का वातावरण उनके नन्ने-मुन्ने पर कितना महत्वपूर्ण प्रभाव डाल रहा है। जिन माताओं को अनचाही या अनैतिक दृष्टि से प्राप्त की हुई सन्तान होती है तथा जो निरन्तर अपनी अनैतिकता के विषय में गुपचुप चिन्तन किया करती हैं, उनका दूषित प्रभाव बच्चे पर पड़ता है और वह नैराश्य, खिन्न, चिड़चिड़ा और आत्महीनता की ग्रन्थि से युक्त बनता है। बच्चे को दूध पिलाने वाली माताओं को विषय सम्भोग इत्यादि से विष की तरह बचना चाहिए क्योंकि इस प्रकार के दूषित विचारों वाली माता का पुत्र कामी लम्पट और आवारा हो सकता है। अत्यधिक क्रोधी, उत्तेजित या बात-बात पर बिगड़ उठने वाली माताओं के बच्चे उग्र स्वभाव के बनते हैं। इसका कारण बच्चे के प्रारम्भिक संस्कार हैं। माता-पिता द्वारा बोले जाने वाले या उनके मन में मौजूद रहने वाले सद्भाव अथवा दुर्भाव अपनी अमिट छाप (इम्प्रेशन) बच्चे के मानस-पटल पर छोड़ जाते हैं। सावधान! बच्चा आपसे अपने प्रारम्भिक संस्कार प्राप्त करता है।
आप जिस प्रकार घर में रहते हैं, उठते बैठते या व्यवहार करते हैं, घर में जैसी शिष्टता या अशिष्टता चलती है, जो-जो अच्छी बातें या गालियां दी जाती हैं, जो प्रवृत्तियां उसके समीप के वातावरण में दिन भर चला करती हैं, उन समस्त परिस्थितियों, आपके व्यवहारों से बालक अपने संस्कार ग्रहण करता है। यह मत समझिये कि इस नन्हे के मस्तिष्क में आपके व्यवहार को समझने की शक्ति नहीं है। उसके पास वे सभी बौद्धिक शक्तियां हैं जो आपके विकसित मस्तिष्क में हैं। आपके हर्ष, क्रोध, प्यार, तिरस्कार, द्वेष इत्यादि समस्त भावों को नन्हा मस्तिष्क ग्रहण करता चलता है। उसका प्रारम्भिक ज्ञान अंधानुकरण पर आधारित है। आप उसके लिए ऐसे जीवित आदर्श हैं, जिससे उसे अपने गुप्त मन के असंख्य संस्कार बनाने हैं।
बचपन के संस्कारों में जीवन का बड़ा महत्व है। ये संस्कार बीज रूप से बच्चे के मस्तिष्क में संग्रहीत रहते हैं तथा उनके कार्यों को संचालित किया करते हैं। जटिल भावना ग्रंथियों का निर्माण बचपन के संस्कारों से ही होता है। बड़ा हो जाने पर भी गुप्त रूप से गालियों, अशिष्टता सूचक व्यवहारों या अश्लील शब्दों के प्रयोगों द्वारा प्रायः बचपन के कुसंस्कार व्यक्त हुआ करते हैं। कुसंस्कारों में प्रारम्भिक जीवन व्यतीत करने वाला बालक बूढ़ा होने पर भी उन्हीं का दास बना रहता है।
शिशु की मौलिक आवश्यकताएं—

शिशु की प्रारम्भिक आवश्यकताएं हैं शरीर के लिये आराम, सुरक्षित समझने का आन्तरिक भाव तथा समुचित खुराक। प्रारम्भ में नवजात शिशु में इन्द्रिय सुख की ही प्रधानता होती है। उसके मन में मूल भाव अपने आपको सुरक्षित समझने का होता है। यदि तनिक सी भी लापरवाही की जाय तो शिशु के मन में ‘भय’ का भाव अपनी जड़ें जमा सकता है। अतएव आपके पालन पोषण की रीति ऐसी होना चाहिये कि बच्चा डर न जाय, उसके मन में भय की भावना न बैठ जाय। वह अपने आपको सुरक्षित समझता रहे। प्रारम्भ में कोई उसके पास रहे, उसे प्यार दुलार करे, अकेला न छोड़े, अकस्मात् ऊंची आवाज उसके कानों पर न डाले, तेज रोशनी न दिखावे, रात्रि में अकेला न छोड़े, किसी भयानक उपाय से उसे हंसाने की चेष्टा न करें, भीरु और अस्थिर तरीके से उसे न हिलाये डुलायें।
डा. मेक्डानल्ड लेडाल के अनुसार ‘‘अधीर और तेज स्वभाव वाली नर्सें बच्चे के कोमल संस्थान में तुनुक मिज़ाजी उत्पन्न कर देती हैं। कपड़े उतारते पहनाते हुए उसमें एक प्रकार की अधीरता और घबराहट का भाव भर देती हैं। अकस्मात् चौंका देने वाला खटका शिशु के समीप नहीं होना चाहिए।’’

किन्तु इसका तात्पर्य यह नहीं कि आप उसके पास साधारण शोर भी न करें, या बातचीत इत्यादि भी रोक दें। नहीं, साधारण शोर चलता रहे तो भी कुछ हर्ज नहीं है। चलने फिरने, बोलने, बातचीत करने, साधारण मध्यम गाने-बजाने की ध्वनि से शिशु को कोई बाधा नहीं पहुंचती है। बच्चा नींद से तभी उठता है, जब कच्ची नींद में सो जाता है। अत्यधिक प्रेम, पुनः-पुनः बच्चे को उठाना, रह-रह कर उसके विषय में चिन्ता करना, उसके सम्बन्ध में असाधारण खबरदारी, गुप्त अलक्षित रूप से बच्चे के मानसिक संस्थान पर प्रभाव डालकर उसे बनाया करते हैं।
शिशु के व्यक्तित्व का निर्माण—

प्रारम्भिक आदतों का विकास करने के लिये आपको उसे आभास कराना होगा। पुनः पुनः जिन आदतों को दुहराया जाता है, वे बच्चे के गुप्त मन में जटिल मानसिक ग्रन्थियों का रूप धारण कर लेती हैं। अपने विवेक द्वारा स्थिर कीजिए कि कौन-कौन आदतें आप उसमें डालना चाहते हैं? उदाहरणार्थ निम्न आदतें विकसित कीजिये—

(1) मल मूत्र त्यागना — इसके लिये आपको समय निश्चित करना होगा और प्रति दिन उसी समय बच्चे को मल त्याग के लिए उठाना या बिठाना होगा जो मातायें बच्चे को प्रतिदिन छह-सात बजे मल के लिये प्रेरित करती हैं, वे स्वास्थ्य की दृष्टि से बड़ी शुभ बात करती हैं। इसी प्रकार प्रतिघण्टा मूत्र त्याग के लिए प्रेरित करना उचित है। छोटे बच्चे को मूत्र जल्दी-जल्दी आता है। अतः समझदारी से काम लें और कपड़ों पर मूत्र त्याग न करने दें।
(2) भोजन सम्बन्धी सावधानियां रखें अर्थात् दूध पिलाने का एक निश्चित समय निर्धारित करलें। उसी समय पेट भर कर पिलादें। सावधान! बच्चा किसी खेल में लग कर भूखा न रह जाय अन्यथा वह मध्य ही में रोने बिलखने लगेगा। अनुभव और अभ्यास द्वारा यह मालूम हो जायगा कि बच्चे को कितना दूध चाहिये। आयु के अनुसार यह बढ़ता जायगा। जैसे-जैसे बच्चा बढ़े उसे फलों के रस, पतली पकी हुई दाल चावल, बिना मिर्च की सब्जी चटाने का क्रम रखना चाहिये। यथा सम्भव मां का दूध ही पिलाना चाहिये। दूध पिलाते समय मां के शरीर के साथ जो स्नेहमय सम्पर्क शिशु को प्राप्त होता है, उससे शिशु को प्रेम, सहानुभूति, मृदुता, हंसमुख होना, प्रसन्नता, निर्दोषपन, आन्तरिक शान्ति, सौजन्य, तृप्ति, इत्यादि मनोभावों का विकास होता है। माता को दूध पिलाते समय शान्त, हंसमुख, स्थिर, प्रेममय, सहानुभूति पूर्ण होना चाहिये क्योंकि जो गुण उसके पास इस समय होंगे, वे ही दूध तथा शारीरिक मानसिक सम्पर्क द्वारा उसमें विकसित हो जायेंगे। शिशु की मानसिक उन्नति, व्यक्तित्व के विकास तथा इन्द्रियजन्य सुख के लिए, शरीर की वृद्धि के लिये मां के स्तन से दुग्ध-पान कराना आवश्यक है।
(3) विश्राम सम्बन्धी आदतें — शिशु को अपने आप से सो जाने की आदत पड़ती चाहिए। आप उसका बिछौना बिछा सकते हैं। निश्चित समय पर बिछौने पर लिटा सकते हैं। प्रारम्भ में थपथपा भी सकते हैं लेकिन धीरे-धीरे इन उपकरणों का परित्याग कर दीजिए, लोरियां न गाइये वर्ना वैसी ही आदत पड़ जायगी। यदि बच्चा स्वयं सो जायगा तो धीरे-धीरे उसे स्वावलम्बन की आदत पड़ जायगी। स्वावलम्बन का विकास शैशव से ही करना चाहिये।
(4) आमोद प्रमोद के लिये रंग बिरंगे खिलौने, झुनझुने, आकर्षक वस्तुएं पास रखिए और बच्चे को खेल कर मनोरंजन करने दीजिये आप स्वयं भी उसके साथ खेल सकते हैं पर स्वावलम्बन न टूट जाय, यह ध्यान रखिये।
(5) स्नान तथा बच्चे की शारीरिक सफाई, मालिश, धूप स्नान इत्यादि नियमित रूप से किया करें। अंग्रेज बच्चों में स्वच्छता की स्वास्थ्य-प्रद आदतें आरम्भ में ही डाली जाती हैं। स्नान के पश्चात् तेल से बालों को स्निग्ध करना, पाउडर, क्रीम या हलका मक्खन मल देना, आंखों में काजल डालना, हलके हलके वस्त्र जो खूब ढीले-ढाले हों पहना दीजिए। बच्चे को खेलने दीजिये। दूर से देखते रहिये कि वे कैसे कार्य करता है। उसके स्वावलम्बन में अनुचित प्रेम द्वारा कोई बाधा न पहुंचाइये। जब तक आपको यह ज्ञात न हो जाय कि कोई आदत बच्चे पर कितनी अनुकूल बैठी है, तब तक उस पर नियमित रूप से बच्चे को चलाने का आग्रह न करें।
(6) भय से रोक थाम — यकायक बच्चे को गुदगुदाना, चौंका देना, नोंच लेना, गहराई से चूम लेना या काट लेना, अत्यधिक शोर या कोलाहल शिशु को स्तम्भित या हैरान करता है और भय, शंका तथा संकोच उत्पन्न करता है। इनसे बचे रहें।
(7) शिशु का प्रकृति या जगत की नाना वस्तुओं से धीरे-धीरे परिचय कराइये। कुत्ते, बिल्ली, बकरी का मेमना, गाय का बछड़ा इत्यादि से जो परिचय कराना हो तो वह इस प्रकार करावें कि वह भयभीत न हो जाय।
(8) चम्मच से या किसी दूसरी चीज को थाली से टकराकर ध्वनि द्वारा शिशु आनन्द लेता है, पालने से किसी खिलौने को बार-बार गिरा देता है, जिससे आप उठाकर दें, इन बातों से वह अपना आत्म-विश्वास बढ़ाता है। ज्यों-ज्यों बालक बढ़ता जाय, उसे अपने तरीके से स्वयं कार्य करने दीजिये परिस्थिति पर काबू पाने दीजिये। यदि परिस्थिति पर काबू पाने के लिये उसके हृदय में उत्साह रहेगा, तो उसके मन में हीनत्व या अपने आपको कमजोर न समझने का भाव उत्पन्न न होगा, स्वभाव में चिड़चिड़ापन या तुनुकमिजाजी भी न आवेगी। बालक को किसी ऐसे कार्य के सम्बन्ध में विवश या नियन्त्रित न कीजिए जिसका अन्तिम निर्णय करने का फैसला स्वयं उसी को करना आवश्यक हो। भोजन, दूध या जलपान, सोना या अन्य शारीरिक कार्यों को जहां तक सम्भव हो उसे स्वयं ही करने दीजिये। हर समय लाड़-प्यार मिजाजपुर्सी की आदत उसमें दूसरों पर निर्भर रहने की आदत डालती है।
संक्षेप में, जब शिशु बड़ा होकर स्वयं जीवन, जगत, वातावरण इत्यादि के नये अनुभव प्राप्त करने लगे तो आपको सावधान हो जाना चाहिए। कुत्सित पापों से बचाकर निर्भयता, स्वावलम्बन, प्रसन्नता, दृढ़ता के भावों को जानना चाहिए। निप्पल चुसाना, सारे दिन बच्चे को गोद में लेना, अत्यधिक लाड़ प्यार, लोरियां गाना मानसिक दृष्टि से हानिकारक हैं, क्योंकि इनके उपयोग के कारण बच्चा वास्तविक संसार से दूर भागता है। उसे संसार की कठोरता का ज्ञान धीरे-धीरे स्वाभाविक रीति से कराना आवश्यक है। बच्चे को हमेशा अपने से धीरे-धीरे दूर होते जाने के लिए उत्साहित कीजिए और उसे अपना कार्य स्वयं करने के लिए प्रोत्साहन दीजिए।
यदि आप बालक का अपने साथ सम्बन्ध चिरस्थायी रखना चाहते हैं, तो वह परस्पर सेवा, सौहार्द, सहायता पर आश्रित होना चाहिए। यदि आपका बच्चा भूलों से स्वयं शिक्षा लेने लगेगा, तो स्वतन्त्र रूप से उसका व्यक्तित्व विकसित होने लगेगा।
बच्चे का मानसिक एवं भावात्मक विकास—

तीन से छह वर्ष की अवस्था में मन अपना कार्य प्रारम्भ कर देता है। प्रारम्भ में घरेलू वातावरण में उसे जो मानसिक संवेदनाएं, विचार या अनुभव प्राप्त हुए हैं, वे अब क्रमशः उनके चरित्र तथा प्रारम्भिक कार्यों में स्पष्ट होने लगते हैं। बालक परिस्थिति को समझने लगता है। उसका व्यक्तित्व निर्मित होने लगता है। बालक हाथ, पांवों, त्वचा तथा नेत्रों के नाना अनुभवों से ज्ञान-वृद्धि करने लगता है। घर की गरीबी, योग्य शिक्षक का अभाव, अनुकूल व्यवस्था की कमी होने पर बच्चे का मानस विकास उचित गति से नहीं चल पाता।
मैडम मौन्टेसरी नामक बाल शिक्षण विशेषज्ञा का कथन है कि तीन से छह वर्ष की आयु में बालक शिक्षा ग्रहण करने के लिए तैयार हो जाता है किन्तु शिक्षण का संस्कार बालक की स्वयं प्रवृत्ति पर ही सध सकता है, अर्थात् उसके स्वप्रयत्न पर ही निर्भर होता है। उसके अतिरिक्त बच्चा चरित्र के विकास के लिए भी योग्य बन जाता है, पर इस आयु में बालक अपने द्वारा ही विकास की बातों को ग्रहण कर सकता है। ये तत्व उस पर लादे नहीं जा सकते।
चरित्र एवं बच्चे के भावात्मक विकास के लिए परिवार के प्रत्येक सदस्य को बच्चे के समक्ष उच्च आदर्श प्रस्तुत करने चाहिए। वह हमारी आदतें, पूजा ढंग, भजन कीर्तन, शिष्टाचार, वस्त्र पहनने के तरीके, स्नान, भोजन के ढंग कुछ-कुछ सीख सकता है। छह वर्ष का बालक आज्ञा द्वारा नीति की भी कई बातें सीख सकता है। इस आयु में बालक सबसे अधिक शब्द मांगता है। माता पिता को चाहिए कि उसे अच्छे से अच्छे शब्द सीखने के लिए दें। उच्च महापुरुषों के नाम, उनके अनेक मित्र, शहरों के नाम, नये-नये फलों, तरकारियों, वस्तुओं के नाम उच्चारण करने में उसे विशेष उत्साह प्राप्त होता है। तीन से छह वर्ष की आयु में प्रत्यक्ष वस्तुओं द्वारा नाना वस्तुओं के नाम सिखाना चाहिए।
इस आयु में बालक की कल्पना शक्ति भी क्रमशः विकास पथ पर होती है। अतः परियों, जादू की कहानियां, अद्भुत वस्तुओं के विषय में बातचीत में वे विशेष रस लेते हैं। ज्यों-ज्यों अनुभव वृद्धि होती है, इसी कल्पना द्वारा बालक अपने ज्ञान की वृद्धि करता है। परिस्थिति से अनुभव प्राप्त कर कल्पना को जोड़ कर वह सांसारिक ज्ञान बढ़ाता है। नवीन बातों की जिज्ञासा उसके मन में उत्तरोत्तर बढ़ती रहती है। वह आस-पास के व्यक्तियों से नाना प्रकार के कौतूहल जनक प्रश्न पूछ कर अपनी जिज्ञासा शान्त करना चाहता है।
सावधान! बच्चे के ये प्रश्न उसके भावी सांस्कृतिक और शिक्षा सम्बन्धी विकास में बड़ा महत्व रखते हैं। इन प्रश्नों का दम कदापि न करें। उन्हें ऐसे उत्तर दें जिसे वह ग्रहण कर सकें और उनकी जिज्ञासा-तृप्त हो सके। उत्तर देते समय तीन बातें स्मरण रखिये। (1) बाल मानस का ज्ञान, (2) परिस्थितियों की जानकारी, (3) विषय को सरलतम बनाकर समझाने की कला। शंकाओं को इस प्रकार निवारण करें कि बच्चे की उलझनें स्पष्ट हो जांय तथा वह पूर्ण संतुष्ट हो जाय।
छः से दस वर्ष की अवस्था तक विकास
इस अवस्था में मानसिक, बौद्धिक तथा शारीरिक सर्वांगीण विकास तीव्रगति से होता है। आश्चर्यजनक कौतूहलप्रद कहानियों, वस्तुओं का वर्णन, देश विदेश का ज्ञान इत्यादि उसे रुचिकर प्रतीत होता है। एक चतुर पिता को निम्न उपायों से बाल विकास करना चाहिए।
उन्हें पढ़ने के लिए सरल, सचित्र, कौतूहल वर्द्धक ज्ञान प्रदान करने वाला बाल साहित्य पढ़ने के लिए देना चाहिए। कहानी बच्चों को सर्वाधिक प्रिय होती हैं। बालक, चुन्नू मुन्नू, बाल सखा, चन्दा मामा—इत्यादि बच्चों के सुन्दर मासिक पत्र प्रकाशित होते हैं। प्रत्येक पिता अपने बच्चे के लिए इनमें से कुछ चुन कर अपने बाल-बच्चों के लिए मंगा सकते हैं।
बच्चों के लिए छोटे-छोटे एकांकी नाटक उनसे अभिनय कराये जांय। अभिनय करने में उन्हें विभिन्न पात्रों की स्पीचें स्मरण करनी पड़ती हैं। यह ज्ञान बाद में उन्हीं का बन जाता है। जब बच्चे इनका अभिनय करते हैं तो उन्हें महापुरुषों के विचार, कार्य एवं चरित्र सम्बन्धी अनेकों बातों की जानकारी प्राप्त होती है।
वैराइटीशो के द्वारा मन्द बुद्धि के बच्चों को अनेक प्रकार का ज्ञान प्राप्त होता है। छोटे-छोटे कवि सम्मेलन संगीत सम्मेलन भी कराये जा सकते हैं।
खेल, विकास का सर्वोत्कृष्ट साधन है। कारण, बच्चे खेल ही खेल में नियन्त्रण, अंग संचालन, अपनी पार्टी के प्रति प्रेम, संगठन, धैर्य और उत्साह की शिक्षा प्राप्त करते हैं। बड़ों का आज्ञा पालन भी सीखते हैं।
बाजों पर संगीत का अभ्यास करना चाहिए। संगीत, भजन, सामूहिक कीर्तन, पूजन, देवताओं के चित्रों का भी बच्चों पर बड़ा पवित्र प्रभाव पड़ता है। अवकाश के समय उन्हें मंदिरों की सैर कराई जा सकती है।
बच्चों को सैर के लिये नये-नये स्थानों, प्राकृतिक दृश्यों, पर्वतों, बाग, सरिता तटों पर ले जाकर उनका भूगोल संबंधी ज्ञान विकसित करना चाहिए। यदि कहीं चिड़ियाघर या अजायबघर हो, तो उन्हें उसकी सैर करानी चाहिए। कुछ छोटे जानवर जैसे बतख, कबूतर, मैना, कुत्ता, बिल्ली, तोता, हिरन इत्यादि घर पर पाले जा सकते हैं।
चित्रकारी की अभिरुचि उत्पन्न कीजिये। इसके लिये प्रारम्भिक अभ्यास स्लेट पर चित्र बनाकर कराया जा सकता है। चटकीले रंगों वाले चित्रों को बच्चे विशेष रूप से पसन्द करते हैं। बच्चों को रेखाचित्र खींच कर दीजिये और उन्हें रंग भरने दीजिये। रंगों का विवेक उनकी जिज्ञासा एवं रुचि को परिष्कृत करेगा।
बालक की शिक्षा वातावरण से प्रारम्भ होती है। आप ऐसा वातावरण एकत्रित करें जिसमें बच्चे में व्यक्तित्व के नाना गुण, उसकी शारीरिक, मानसिक, कलात्मक, सांस्कृतिक काव्य सम्बन्धी आवश्यकताएं आसानी से पूर्ण हो जायें। बालक के सम्पर्क में आने वाला प्रत्येक व्यक्ति उसे कुछ न कुछ सिखाये। सिखाने की मनोवैज्ञानिक रीति स्वयं उस कार्य को करना है जिन्हें आप बालकों को सिखाना चाहते हैं।
बात-चीत का ढंग, सोने-उठने-बैठने, घर का साधारण कार्य करने, शिष्टाचार, छोटी-छोटी वस्तुएं खरीदना, पाठ-पूजा भजन, कीर्तन, शरीर की सफाई, जिम्मेदारी, शिक्षा आप स्वयं इन कार्यों को उनके सामने आदर्श रूप से करें। वे आपका अनुकरण करेंगे। ज्यों-ज्यों एक-एक आदत सीखी जाय, बच्चे का खूब प्रोत्साहन करते चलें।
हमारा देश धर्म प्रधान है। भारत की आध्यात्म प्रधान संस्कृति में बालक का विद्या काल आश्रम के पावन वातावरण में व्यतीत होता था, जहां जीवन के पवित्र संस्कार बच्चे पर पड़ते थे। दुर्भाग्य से आश्रमों का पावन जीवन अब नहीं है पर आप चाहें तो बच्चे के लिये घर पर ही वैसा पवित्र शान्त आनन्दमय वातावरण उपस्थित कर सकते हैं।
निर्दयता वह शत्रु है जो बालक के कोमल मन पर घातक प्रभाव छोड़ता है। अतः डाट फटकार, मार-पीट, शुष्कता, गालियां, डाटना, दबाना—इन शत्रुओं से बचे रहें। गुरुजन भी विकृत ताड़ना से बचें।
बच्चों को जीवन के सम्पर्क में लाइये। स्वयं बाजार ले जाइये और नाना वस्तुओं, व्यक्तियों, जानवरों, स्थानों से परिचित कराइये। बाग में ले जाकर स्वयं पौधों, फूलों, कांटों, पत्तियों से परिचित कराइये। पक्षी पालकर उन्हें पक्षी जगत् एवं पशुविज्ञान से जानकारी कराइये।
----***----

बच्चों की शक्तियों का विकास कैसे करें?

*******

बाल शिक्षण का मनोवैज्ञानिक उद्देश्य यह है कि बच्चों को संसार की कर्मस्थली में आने के लिये तैयार किया जाय। संसार कठोर कार्य क्षेत्र से भरा हुआ है। पग-पग पर हमें कष्ट और संघर्षों का सामना करना पड़ता है। बच्चे के मन में भी क्रमशः कार्य क्षेत्र की भावना, जिम्मेदारी और माता-पिता की आर्थिक एवं सामाजिक स्थिति के विषय में जानकारी उत्पन्न होनी चाहिए।
बच्चों को स्वाधीन बनाइये—

आवश्यकता इस बात की है कि आप बच्चों को ऐसी शिक्षा प्रदान करें कि वे आप पर अनावश्यक रूप से निर्भर न रहें, वरन् स्वयं अपने हाथों से निज कार्य सम्पन्न करते चलें। प्रायः देखा जाता है कि बच्चे जरा-जरा सी बात के लिए माता-पिता, भाई, बहिन अथवा नौकरों के ऊपर मुहताज होते हैं, स्वयं कुछ नहीं कर पाते। माता-पिता को ही उनके दैनिक कार्य, जैसे स्नान के पश्चात् कपड़े धोना, स्नान कराना, बिस्तर लगाना, भोजन में सहायता करना, बाल ठीक करना इत्यादि छोटे-बड़े कार्य करने पड़ते हैं। बड़े घरों में तो बालक एक गिलास जल भी स्वयं अपने हाथ से लेकर नहीं पी सकते, अपने जूतों पर पालिश या वस्त्रों को ब्रुश से साफ नहीं कर सकते, यदि घर में झाड़ू, कमरे की सफाई अथवा भोजन बनाने का कार्य पड़ जाय, तो वे विफल होते हैं।
चतुर माता-पिता को प्रारम्भ से ही इन कमजोरियों को दूर करने में सतर्क रहना चाहिए। बच्चों को स्वयं काम करने की आदत डालकर आप उनमें आत्म विश्वास और स्वावलम्बन उत्पन्न करते हैं, संसार के कर्म क्षेत्र के लिए उन्हें मजबूत बनाते हैं। स्वयं न कर बच्चों को इस युक्ति से प्रोत्साहित कीजिये कि उन्हें अपने कार्य करने में आनन्द आये। वे खुद स्नान करें, वस्त्रों को सम्हालें, कपड़े धोएं, तौलिया स्वच्छ रखें, कंघी स्वयं करें, दांत मंजन करना न भूलें, बिस्तर स्वयं बिछायें स्वयं उठायें, स्कूल से आकर जूते और वस्त्र बदल डालें, अपनी पुस्तकों कापियों तथा पठन-पाठन संबंधी अन्य सामग्रियों को यथा स्थान सुरक्षित रखें। संक्षेप में, अपने अधिक से अधिक कार्य वे स्वयं करें।
धीरे-धीरे उत्तरदायित्व का विकास करने के लिये यह भी आवश्यक है कि उनसे घर के मामलों में राय ली जाय। जिम्मेदारी अनुभव करने वाला बच्चा न चोरी करेगा, न अनुचित पैसों की लम्बी चौड़ी मांगें ही पेश करेगा। बच्चे स्वयं चाहते हैं कि परिवार के मामलों में दिलचस्पी लें, किन्तु हम स्वेच्छाचार से उनकी बात पर ध्यान नहीं देते।
बच्चे के गर्व को प्रोत्साहित कीजिए—

बच्चे को यह अनुभव करने दीजिये कि घर में उसका महत्वपूर्ण स्थान है। बच्चे का गर्व फुला दीजिये। उसे इस बात के गर्व का आनन्द अनुभव करने दीजिए कि परिवार में उसका सम्मान होता है। गर्व की रक्षा करने वाले माता-पिता का बच्चा सदैव परिवार के सम्मान की रक्षा करता है। इससे बच्चे का आत्म विश्वास बढ़ता है। बच्चों को अपने हाथ, अपने उद्योग और परिश्रम से चीजें, खिलौने, तस्वीरें, कढ़ाई बुनाई या सिलाई का कार्य करने में विशेष आनन्द का अनुभव होता है। चतुर माता-पिता को बच्चों की इस स्वाभाविक रचनाशीलता, कार्य करने की प्रवृत्ति, सृजनात्मक शक्ति को जागृत करना चाहिए।
बच्चे का दर्प जाग्रत करने से वह किस प्रकार स्वयं अपने को ऊंचा उठाता है, इसका एक उदाहरण डेल कार्नेगी ने अपनी पुस्तक में इस प्रकार दिया है—

‘‘मेरे ट्रेनिंग कोर्स का एक विद्यार्थी अपने छोटे बालक के कारण चिन्तित रहता था। बालक की तोल कम थी और वह भली प्रकार खाना न खाता था। उसके माता पिता डांटते-फटकारते और दोष निकालते, पर बच्चे ने उनकी बात पर ध्यान न दिया। पिता ने अपने मन में कहा कि मुझे यह जानना चाहिए कि आखिर यह बच्चा चाहता क्या है? उसके लड़के के पास एक तीन पहियों की साइकिल थी, जब वह उस साइकिल पर चढ़ कर घर के सामने की सड़क पर जाता था, तो एक बड़ा दुष्ट लड़का उसकी साइकिल छीन कर स्वयं उस पर चढ़ता था। स्वभावतः छोटा बालक चिल्लाता हुआ घर आता था और मां को उस दुष्ट से बच्चे की रक्षा करनी पड़ती थी। छोटा लड़का क्या चाहता था? उसका अभिमान, उसका क्रोध, महत्व की भावना के लिये उसकी इच्छा—उसकी रचना में जितने भी प्रबल आवेग थे, वे सब उसे उस दुष्ट से बदला लेने के लिए उत्तेजित करते थे। पिता ने इसी भावना को उत्तेजित कर बच्चे का सुधार शुरू किया। उन्होंने कहा कि तुम पौष्टिक वस्तुएं खाओगे, तब मजबूत बन कर उस दुष्ट को हरा सकोगे। जब बच्चे के मन में यह बात बैठ गई तो उसके खान-पान की समस्या तुरन्त हल हो गई। लड़का दूध, दही, फल, साग, अण्डे इत्यादि सब कुछ खाने लगा, जिससे मजबूत बन कर उस दुष्ट की मरम्मत कर सकें, अपने अपमान का बदला ले सके।
उस समस्या के हल हो जाने के बाद पिता ने एक दूसरी समस्या को पकड़ा। बालक को बिछौने पर पेशाब कर देने की बुरी आदत थी। वह अपनी दादी के साथ सोया करता था। सवेरे उठ कर उसकी दादी चादर को भीगी पाती थी। वह कहती थी—‘‘देखो जौन, तुमने रात फिर क्या कर दिया।’’

बालक उत्तर देता—‘‘नहीं, मैंने नहीं किया। तुमने किया है।’’ डाट-फटकार, थप्पड़, तमाचा, लज्जित करना, बार-बार तिरस्कार, क्रोध, नाराजगी, उपदेश का कोई प्रभाव न पड़ा। इसलिए माता पिता ने कार्नेगी साहब से पूछा कि ‘‘हम क्या करें?’’ मनोवैज्ञानिक विश्लेषण के बाद भिन्न कार्य किये गये।
उसकी आवश्यकताएं क्या क्या थीं? प्रथम, वह दादी की भांति गागरा पहनने के स्थान पर रात्रि को पिता की भांति पायजामा पहन कर सोना चाहता था। दादी उसकी आदत से तंग आ चुकी थी। इसलिए उसे शरीफ बड़े व्यक्तियों की तरह पायजामा पहनने को दिया। बच्चे में बड़प्पन की भावना दृढ़ होने लगी। उसकी दूसरी मांग थी एक अलग साफ बिछौना। दादी ने उस पर आपत्ति नहीं की।
उसकी माता उसे एक बड़ी दुकान पर ले गई। वहां जो लड़की वस्तुएं बेचने पर नियुक्ति थी, उसकी ओर आंख का इशारा करके उसने कहा—‘‘यह छोटे महाशय आपके यहां से कुछ वस्तुएं खरीदना चाहते हैं।’’

लड़की ने बच्चे के दर्प और महत्ता की भावना को उत्तेजित किया। वह यह नहीं जानती थी कि बच्चा अपने स्वाभिमान की रक्षा चाहता है। उसने यह कह कर उसे महत्ता का अनुभव कराया, ‘‘तरुण महाशय, मैं आपको क्या दिखलाऊं?’’

बच्चा अभिमान से फूल उठा और घमण्ड से बोला—‘‘मैं अपने लिए एक बिछौना खरीदना चाहता हूं।’’ उसे एक बिछौना खरीद दिया गया। बच्चे को अपने बिस्तर से ऐसा प्रेम हुआ कि उस पर कभी उसने मूत्र नहीं किया। लड़के ने अपने स्वाभिमान की रक्षा की। यह उसका अपना बिछौना था, उसने स्वयं उसे खरीदा था। वह युवा की भांति आचरण करना चाहता था। और उसने ऐसा ही किया।
इस प्रकार हम देखते हैं कि बच्चे चाहते हैं कि उनसे शिष्टतापूर्ण व्यवहार किया जाय, उनका आत्माभिमान उकसाया जाय, उनकी तारीफ की जाय। जहां डाट फटकार, फुसलाहट, प्यार दुलार व्यर्थ हो जाता हो, वहां बच्चे में गर्व को जगाकर सुधार करना चाहिये।
यौवन का प्रभात तथा सावधानी—

बालक के जीवन में 14 से 21 वर्ष के मध्य की अवस्था बड़ी महत्वपूर्ण है, क्योंकि इसमें बचपन छूटता है तथा यौवन का प्रभाव खिलता है। लड़के और लड़कियों में यौवन सम्बन्धी अनेक प्रकार के आन्तरिक एवं बाह्य विकास होते हैं। इस वय में संगति का बड़ा प्रभाव पड़ता है। आवारा लड़कों की संगति में पड़कर बड़े घर के बालक भी गन्दी आदतों के शिकार बन जाते हैं, गाली गलौज करते, बदतमीजी करते, वेश की ओर से लापरवाह हो जाते हैं। बालकों के आवारा बनने का एक कारण यह भी है कि उन्हें घर पर पर्याप्त प्रेम, सौहार्द, महत्ता और मनोरंजन के अवसर नहीं प्राप्त होते हैं, घर पर या तो कोई फिक्र नहीं करता या बहुत कम करता है। वे गलियों में आवारा लड़कों के साथ रहते हैं तथा वैसी ही आदतें सीखते चलते हैं।
अनेक माता-पिता बालकों की इस चढ़ती हुई अवस्था में की गई शरारतों को बड़ी कठोरता, डाट फटकार से सुधारने का प्रयत्न करते हैं। माता प्रायः क्रोध की उत्तेजना में आकर जली-कटी बातें सुनाती हैं, कुछ व्यक्ति मारपीट कर बैठते हैं। कटुता, संघर्ष और क्रोध के इस वातावरण में नया युवक घर से अतृप्त होकर सदा के लिये उसे छोड़ देता है। उद्विग्नता को बुरा प्रभाव बालक के भावी जीवन पर पड़ता है। बालक भी क्रोध, घृणा, भय, ईर्ष्या, विकारों से आक्रान्त होते हैं तथा ये मनोविकार शीघ्रता से मानसिक और शारीरिक बीमारियों में परिणत हो जाते हैं। माता-पिता या शिक्षक की असावधानी से (1) भयानक स्वप्न देखना, (2) अकेले रहने से डरना, (3) अन्धकार से डरना, (4) याद किया हुआ पाठ भूल जाना, (5) स्वप्न में उठ कर घूमना, (6) सबसे चिढ़ना (7) घर के सामान को तोड़ना (8) आग से खेलना, (9) घर से भाग जाना इत्यादि मानसिक बीमारियां उत्पन्न होती हैं। प्रेम, आत्मविश्वास, निर्भयता के वातावरण से इन्हें दूर किया जा सकता है।
----***----

बच्चों की दुर्बलताएं तथा सुधार
*******

अपराधी बच्चे—

बच्चा अपराध क्यों करता है? इसके उत्तर में यह कहना अनुचित न होगा कि प्रवृत्ति परिस्थिति और वंश परम्परा दोनों पर निर्भर है। अपराधी बच्चों के पास रहते-रहते अच्छे बच्चे भी प्रायः अपराधी बन जाते हैं। अनुपयुक्त वातावरण, अत्यधिक लालच, अन्तर्मन में छुपी हुई गुप्त इच्छाएं, अनुवांशिक न्यूनता और मानसिक संघर्ष ही अपराध के मुख्य कारण हैं। श्री एल.ए. एवरिल के मतानुसार उनकी पुस्तक ‘‘एडोलोसेन्स’’ में अपराध के निम्न कारण बतलाये गये हैं—

(1) साहसिक कार्यों को करने की अभिलाषा — यौवन के प्रारम्भ में सनसनी पूर्ण, भयावह तथा साहसिक प्रवृत्तियों का प्राधान्य होता है। युवक प्रारम्भ से ही दंगा-फसाद, हुड़दंगबाजी या शरारत की ओर प्रेरित होते हैं। (2) बाहर के अनुभवों का वैषम्योत्पादक प्रभाव — बाहर के मित्रों के दलों की घनिष्ठता, प्रेम, मजेदारी, घरेलू जीवन को अप्रिय बना देती है। घर पर कोई साहसिक कार्य करने का मौका नहीं मिलता। इसलिये बाहर जाकर अपराध किया जाता है। (3) बुरे की संगति से बुराई की उत्पत्ति — गुट्ट के जीवन के असर से बढ़कर अपराध की भावना को प्रेरित करने वाली अन्य कोई वस्तु नहीं है। (4) महत्ता की इच्छा, गुनहगार की महत्ता, सुगमता से धन पाने की इच्छा, उबा देने वाला आलस्य, अत्यधिक कामेच्छा इत्यादि कारणों से अपराध में प्रवृत्ति हो जाती है।
अपराधी युवक से घबराने के स्थान पर बड़ी शान्ति एवं प्रेम से उसका सुधार करना चाहिये। उत्तेजित या निराश होने से कोई कार्य न हो सकेगा। डाट फटकार अपराध की अभिवृद्धि के अतिरिक्त कुछ भी नहीं कर सकती।
सर्व प्रथम आप उसके प्रति अपना रुख बदल दीजिए। अर्थात् नाराजगी, क्रोध, आवेश के स्थान पर प्रेम, सहानुभूति और शान्ति को उपयोग में लाइये और इनको आप प्रयोग में ला रहे हैं, यह बात उस पर प्रकट होते रहने दीजिये। जब उसे यह ज्ञान हो जायगा कि आपका दृष्टिकोण बदल गया है, तो वह आपके समीप आने से नहीं डरेगा।
बिगड़े हुए बालक में जो अच्छाइयां हैं उन्हें पहचानिये और उनकी खुले मुंह से प्रशंसा कीजिए। प्रशंसा की मिठाई पाकर वह उन्हीं गुणों को विकसित करेगा। ये सद्गुण बढ़कर बुराइयों पर हावी हो जायेंगे और खराबियां स्वयं अदृश्य हो जायेंगी।
माता-पिता को समय के अनुसार चलना चाहिये। यदि बच्चों में कुछ खराबियां भी हैं, तो उन्हें टालकर उनसे प्रेम करना चाहिए। मित्र भाव सर्वोत्कृष्ट रसायन है। माता-पिता को मित्र भाव का व्यवहार करना चाहिये। मित्रता का दृष्टिकोण धीरे-धीरे बालक के मन में खोया हुआ प्रेम और विश्वास उत्पन्न कर देता है।
माता-पिता को अपनी तबियत पर काबू रखना चाहिये और बालक के विवेक, बुद्धि, इत्यादि को स्वयं विकसित होने देने का अवसर प्रदान करना चाहिये। अधिक डाटना फटकारना अनुचित है। प्रेम भाव से धीरे-धीरे उसमें सुधार करें। जैसे-जैसे सुधार का कुछ भी फल प्राप्त हो, बच्चे की प्रशंसा और प्रोत्साहन करना चाहिये। प्रशंसा स्पष्ट रूप से खुल कर करें और मुक्त कंठ से करें। प्रशंसा का पुरस्कार पाकर बच्चा स्वयं आपकी ओर उन्मुख होगा तथा जिन गुणों, आदतों, व्यवहार के लिये आप उसकी प्रशंसा करते हैं, उन्हीं को उत्तरोत्तर विकसित करेगा स्मरण रखिए, आपकी प्रत्येक प्रशंसा भरी मुस्कान तथा प्रोत्साहन का अभिप्राय यही होगा कि वह आपकी प्रशंसा पाने के लिए उन्हीं गुणों को स्वयं विकसित करेगा। बच्चे प्रशंसा की मिठाई का लाभ संवरण नहीं कर पाते।
घर का वातावरण यथासम्भव मधुर बनाइये। प्रत्येक व्यक्ति बिगड़े बच्चे से शिष्टता तथा सौहार्द का व्यवहार करे। बच्चे के मन में कुटुम्बियों के प्रति जो कटुता का भाव है, वह दूर हो जाना चाहिए, जिससे वह सब में आत्म भाव का दर्शन करे सबमें प्रेम की प्रतिच्छाया का दर्शन करे।
बच्चे को कुछ उपयोगी कार्य दीजिए जिससे उसकी अधिक शक्ति उसके उपयोग में आ सके। शरारती बच्चे प्रायः अपनी बढ़ी हुई शक्ति को निकालने का मार्ग ढूंढ़ा करते हैं। जब उन्हें स्वस्थ और उपयोगी मार्ग नहीं प्राप्त होते, तब वे अनुपयोगी और गन्दे मार्गों द्वारा अपनी बढ़ी हुई शक्ति को निकालते हैं। यदि उन्हें स्वस्थ मार्ग (जैसे-खिलौने बनाना, पुस्तकें पढ़ना, संगीत, खेल, भ्रमण, कविता पाठ करना, चित्रकारी, फुलवारी) प्राप्त हो जांय और इनकी ओर कोई निरन्तर प्रोत्साहन देता रहे तो निश्चय ही ये उनके स्वभाव का 1 अंग बन जायेंगे और वे गंदगी का मार्ग त्याग देंगे। यदि बच्चा अनुपयोगी मार्गों में अपनी शक्ति का दुरुपयोग करता है तो, इसमें अपराध माता-पिता का ही है, जो शक्ति के सही और स्वस्थ मार्गों की ओर बच्चों को उन्मुख नहीं करते हैं। वह कुसंगति में अनुचित मार्ग ढूंढ़ लेता है।
बच्चों की मानसिक ग्रंथियां—

बालक की भावनाएं सूक्ष्म एवं तीक्ष्ण होती हैं और वे सरलता से ही उत्तेजित हो जाती हैं। कुछ बच्चों में विचार का अंश अधिक रहता है। कुछ का मन अनेक प्रकार की भावनाओं से ग्रसित रहता है कभी-कभी सारी शक्ति एक भावना में लग जाती है। दूसरे शब्दों में, वे इतने कोमल तथा संवेदनशील होते हैं कि साधारण-सी आलोचना, कुशब्द या डाट फटकार से भयंकर मानसिक कष्ट का मन ही मन अनुभव करते हैं। मानसिक विकास के अभाव में वे यह नहीं सोच पाते कि किस बात का कितना दुःख मानना चाहिये या कौन-कौन सी समस्याएं महत्वपूर्ण या क्षुद्र हैं। ग्रहण शक्ति की तीव्रता उनका दुर्गुण बन जाती है।
भावुकता जन्य ग्रंथियां—

अति भावुकता का भयंकर प्रभाव होता है। ग्रहणशील बच्चा अंदर ही अंदर मानसिक पीड़ा से घुलता रहता है, क्षुद्र सी बात को अपनी कल्पना से बढ़ा-चढ़ा कर देखता है, कुछ बच्चे घर छोड़ कर भागने का प्रयत्न करते हैं, कोई-कोई आत्महत्या जैसे गर्हित अपराध कर बैठते हैं। कभी-कभी चौदह पन्द्रह वर्ष के नवयुवक कामवासना के भड़कने से गन्दे मार्गों पर पड़ जाते हैं और हस्त मैथुन, गुदा मैथुन तथा अन्य कुत्सित आदतों के शिकार होते हैं। बाद में जब उन्हें अपनी कमजोरी का ज्ञान होता है तो पश्चाताप, आत्मग्लानि और नैराश्य में इतने डूब जाते हैं कि उनका जीवन एक लम्बी उदासी से परिपूर्ण हो जाता है। उनका किसी कार्य में जी नहीं लगता, दिन भर खोये-खोये से रहते हैं, समस्त उच्च आशाएं नष्ट हो जाती हैं। इनका कारण अधिक भावुकता ही है।
अधिक उदास, आत्मग्लानि से परिपूर्ण, दुःखी, अपने को अपराधी समझने वाला बच्चा विकसित होकर फूहड़ और मंद बुद्धि हो जाता है, उसकी प्रतिभा दब जाती है, आत्म विश्वास लुप्त हो जाता है, वह अपनी भावुकता को आलस्य से ढकने का प्रयत्न करता है। उसकी महत्वाकांक्षा नष्ट हो जाती है।
आपको चाहिये कि ऐसे बच्चों के विलुप्त आत्म विश्वास को पुनः स्थापित करें, यदि उनका आत्म विश्वास सो गया है तो उसे पुनः जाग्रत करने का प्रयत्न करें। पठन पाठन के लिए स्कूल जाने से पूर्व उसका आत्मविश्वास खूब उत्तेजित करें अन्यथा अपने सहपाठियों के मध्य वह शर्मिंदा रह कर आत्महीनता की ग्रंथि (अपने को छोटा समझने की आदत) का विकास कर लेगा। श्री दर्शन का कथन है, ‘‘शर्मीले भावुक बालक जब तक घर से ही तैयार करके न भेजे जांय, स्कूल के जीवन से बहुत घबराते हैं, क्योंकि उन पर स्कूल में की गई छोटी से छोटी नुक्ताचीनी भी उनके हृदय पर गहरा आघात करती है। बालक में आत्मविश्वास को उसी सीमा तक प्रोत्साहित करना चाहिए जहां तक कि वह उसकी अस्वाभाविक भावुकता को दूर करने में सहायता दे। ऐसा न हो कि उसकी मात्रा बालक में इतनी बढ़ जाय कि उसे शेखीखोरा बनादे।’’

आपको मध्य का मार्ग ही ग्रहण करना उचित है। न तो इतना अधिक प्रोत्साहन ही दीजिये कि बालक अनावश्यक रूप से उच्छृंखल बन जाय, न उसे इतना डांटिये फटकारिये ही कि वह अपने सहपाठियों के मध्य भी आत्महीनता का भाव अनुभव करे। स्मरण रखिये बालक के जिस प्रकार के मानसिक संवेद का दमन बाल्यकाल में होता है बालक की मानसिक ग्रंथि उसी प्रकार की होती है। भय, घृणा, ईर्ष्या, द्वेष, लज्जा, आत्मग्लानि इत्यादि सभी मनोविकार पृथक-पृथक अनेक जटिल मानसिक ग्रन्थियों की रचना करते हैं। शैशवावस्था के ये भय, लज्जा या आत्मग्लानि के संस्कार युवा तथा प्रौढ़ावस्था में विचलित होकर भिन्न-भिन्न प्रकार की जटिल मानसिक बीमारियों के कारण बन जाते हैं। फ्रायड के अनुसार प्रथम पांच वर्ष की अवस्था के जीवन की नाना हर्ष विषादमय घटनाएं बालक का मानसिक संस्थान बनाती या बिगाड़ती हैं। जो बालक शैशव में किसी वस्तु से भयभीत, शंकित, लज्जित या आत्मग्लानि से परिपूर्ण हो गया है उसका मानसिक विकास विचित्र प्रकार का होता है।
आत्महीनता की ग्रंथियां—

उदाहरण स्वरूप, आत्महीनता की ग्रन्थि को लीजिये। भौतिक कमी, विकृति, नाटापन, लंगड़ापन, कुरूपता, कानापन, सामाजिक छुटाई, जैसे-वर्ण की हीनता, माता पिता का नैतिक पतन, जारज होना, आर्थिक विपन्नता या हीन व्यवसाय के कारण इस प्रकार के बालकों को अपने साथियों द्वारा एक प्रकार का मानसिक आघात सहना पड़ता है। इस दुखद अनुभूति की पुनरावृत्ति होती चलती है, कई भाव वृत्तियों तथा मनोवेगों का दूषित संघर्ष सा चलता रहता है, जो उनको बाहरी जगत को प्रभावित करने की शक्ति प्रदान करता है। इस ग्रंथि के गुप्त प्रभाव के कारण बच्चा कुछ न कुछ सांकेतिक क्रियाएं किया करता है, जैसे सबसे न बोलना, अधिक शर्माना, कंधे हिलाना, आंखें नीची रखना, ओठ काटना, ओठों को पुनः चाटना, भागने की चेष्टा करना, एकान्त में रहने की इच्छा करना इत्यादि। जो बच्चे कठोर माता पिता अध्यापक या सौतेली माता के अनुशासन में रहते हैं, उनमें कायरता, भय, आत्मविश्वास शून्यता, अनावश्यक डरपोकपन, लज्जा, आलस्य और मानसिक नपुंसकता इत्यादि आ जाता है। बड़े होने परे ऐसे युवक श्रेष्ठ व्यक्ति नहीं बन पाते हैं। ये व्यक्ति प्रायः अन्तर्मुखी वृत्ति के होते हैं।
डरने वाले बच्चे—

बालकों की मानसिक बीमारियों में भय की भावना ग्रंथि बड़ी विकट है। इसके फलस्वरूप बच्चे में कुछ रोगों की उत्पत्ति होती है जैसे भयानक स्वप्न देखना, अकेले रहने से डरना तथा सबसे चिढ़ना इत्यादि। भयानक स्वप्न देखने वाले बालकों को निर्भयता के वातावरण में रखना चाहिए। अवकाश के समय निर्भयता की पुष्टि करने वाली कहानियां, वीर पुरुषों की गाथाएं, ऐसे ही पवित्र चित्र दिखाने चाहिए, जिससे बालक के अंतर्मन से भय की ग्रन्थि टूट जाय। सोने से पूर्व उसे निर्भयता के संकेत दिये जाने चाहिये—

‘‘तुम वीर हो। तुम सब जगह विजयी होते हो। तुम्हें कोई हरा नहीं सकता। तुम बहादुर बच्चे हो। कौन तुम्हें हरा सकता है। तुम बड़े होकर महाराणा प्रताप, वीर शिवाजी, जैसे पुरुष बनोगे।’’ इस प्रकार के संकेतों को पुनः-पुनः दुहराने से बच्चे में खोया हुआ आत्म विश्वास जागृत हो जाता है। वीर भाव की वृद्धि करने वाले गीत गाकर सुनाना भी गुणकारी है।
अकेले में डरने वाले बालकों को प्रेम की अतृप्त इच्छा रहती है। जब बालक प्रेम का पूरा अंश प्राप्त कर लेता है, तो उसकी यह आदत स्वयं छूट जाती है। ज्यों-ज्यों बच्चे का आत्म विश्वास दृढ़तर होता जायगा, त्यों-त्यों इस ग्रंथि‍ का दूषित प्रभाव कम होता जायगा। धीरे-धीरे उसके अवचेतन में स्वाभाविक निर्भय भावना आ जायगी। यदि अवचेतन के भय का, चेतन निर्भयता से सामंजस्य स्थापित कर दिया जाय, तो भय की ग्रन्थि का निराकरण स्वयं हो जाता है।
अन्धकार के डर को निकालने के लिए भी मन से अंधेरे के प्रति भय के भाव को निकालना चाहिये। गर्भवती स्त्री जब अन्धेरे में जाने से डरती है तो उसका बच्चा भी डरने लगता है। अतः पति को सदैव पत्नी को वीरतापूर्ण कहानियां ही सुनानी चाहिए। बच्चों को धीरे-धीरे, स्वयं उनके साथ अन्धेरे में रहकर, यह रोग दूर करना चाहिये।
‘‘स्वप्न में उठ कर घूमना’’ इस बीमारी का करण माता पिता के मध्य प्रेम न्यूनता है। घूमने कारण अतृप्ति है। बालक वातावरण से अतृप्त है। यह अतृप्ति उसके गुप्त मन में प्रविष्ट हो चुकी है। अतएव उस प्रेमपूर्ण व्यवहार हंसी खुशी के वातावरण में रखकर निकालना चाहिए। आपके सद्भाव पूर्ण व्यवहार तथा सहानुभूति से आन्तरिक संघर्ष की गुत्थियां सुलझ कर बच्चा गहरी निद्रा में से सकेगा।
भूलने वाले बच्चे—

पढ़ा हुआ पाठ भूल जाना यह बालकों की स्मरण शक्ति की निर्बलता का सूचक है। ऐसे बालकों का मन अति चलायमान होता है। किसी एक तत्व, विषय या पुस्तक पर वह एकाग्र नहीं हो पाता है। बालकों को प्रेम से पढ़ाने से तथा पुनः-पुनः एक ही बात का अभ्यास कराने से यह कमजोरी धीरे-धीरे दूर हो जाती है।
आवश्यकता इस बात की है कि आप बच्चे को मन्दबुद्धि का मानकर उसके साथ सहानुभूति का व्यवहार करें। प्यार और दुलार से उसे एक-दो बार तत्वों को भूलने पर भी पुनः सहानुभूति से समझा दें। कुछ शिक्षक पाठ को पढ़ाने में इतनी जल्दी करते हैं कि बालक का नन्हा-सा मन पाठ के मूल तत्वों को एक बार में ग्रहण नहीं कर पाता है, इतने ही में वे आगे चल देते हैं। बच्चे का मन पीछे रह जाता है। शिक्षक की इस भाग दौड़ में बच्चे की ग्रहणशक्ति निर्बल पड़ जाती है। उसकी स्मरण शक्ति पर इतना भार एकत्रित हो जाता है, जिसे वह पचा नहीं पाता। फलतः वे बच्चे पढ़ने लिखने में पिछड़ जाते हैं।
प्रत्येक बच्चे को विकास का पूर्ण अवसर दें और सहानुभूतिपूर्ण वातावरण उपस्थित करें। बच्चे को यथासंभव वही शिक्षा दी जाय जिसमें उसकी विशेष रुचि हो। अभिभावकगण अपने स्वार्थ के लिए बच्चे से अरुचि पूर्ण या ऐसा मोटा कार्य न करायें जो वह न कर सके। ऐसे बालक को, जिसमें कोई शारीरिक या मानसिक रोग हो विशेष प्रकार के अध्ययन, मनोरंजन, स्वस्थ भोजन तथा पर्याप्त विश्राम की सुविधाएं प्रदान किया करें, तो पिछड़े हुए बच्चे भी पर्याप्त विकास कर सकते हैं।
मन्द बुद्धि बच्चे विशेष देख-रेख, सहानुभूतिपूर्ण व्यवहार और कुशल शिक्षकों की अपेक्षा करते हैं। उनके जो कुछ भी गुण हों, उनकी पर्याप्त प्रशंसा की जाय और सहानुभूति से उन्हें आगे बढ़ाया जाय। प्रायः लोग ऐसे बच्चों से ऊब जाते हैं। यह उचित नहीं है। घर का प्रत्येक व्यक्ति यदि उसको प्रोत्साहित करे तो वह भी अपना विकास कर लेता है, देर से ही सही।
चिढ़ने वाले बच्चे—

अनेक बालकों को चिढ़ने की आदत होती है। चिढ़ने वाला बालक अपना आत्म सम्मान खो बैठता है। बच्चा प्रायः जिस प्रेम, सहानुभूति, सौहार्द की आशा अपने परिवार से करता है, उसे नहीं पाता। उसके मन में आत्म अपमान की विषम वेदना निवास करती है। उसे उन व्यक्तियों से भारी घृणा होती है जो उसे चिढ़ाते हैं। वह स्वयं भी चिढ़कर उनका तिरस्कार करने का प्रयत्न किया करता है। जिन बालकों का समाज में पर्याप्त आदर नहीं होता, वे भी अन्तर की ठेस के कारण चिढ़ने लगते हैं। आरम्भ काल की कुचली हुई आत्म सम्मान की भावना कभी-कभी बड़े होने पर भी चलती रहती है। बात यह है जो व्यक्ति जिस भावना को दृढ़ता से अन्तर्मन में धारण कर लेता है और उत्तरोत्तर उसी का अनुभव करता चलता है, वैसा ही बनता जाता है। आत्म अपमान स्थायी घृणा के रूप में परिवर्तित होकर बच्चों को चिढ़ाने वाला बना देता है।
इस संबंध में प्रो. लालजीराम शुक्ल की सम्मति माननीय है, ‘‘अध्यापक तथा अभिभावक का कर्तव्य है कि बालक को ऐसी घटनाओं से सतर्क करता रहे, जिनसे उनका जीवन क्लेशमय हो जाने की सम्भावना है। यदि वे बालक की चेष्टाओं को सतर्कता से देखते रहे और उन्हें प्रशस्त मार्ग का अनुसरण कराते रहें, तो उनका वास्तविक आदर्श बना सकते हैं। मानसिक ग्रन्थि उदय होने का अवसर न देना चाहिए। यदि किसी प्रकार मानसिक ग्रन्थि का उदय हो जाय तो उसके दूर करने का उपाय करना चाहिए।’’

दूर करने का उपाय यह है कि उस भाव के विरोधी सद्गुण को प्रोत्साहित किया जाय। प्रेम, सहानुभूति और आत्म सम्मान की भावनाएं विकसित की जांय।
चोरी करने वाले बच्चे—

कुछ बालकों में चोरी की ग्रन्थि होती है। बाल्यावस्था में बालकों से छिपाकर रखने की मां-बाप की आदत, धीरे-धीरे उसमें भी आ जाती है। जिन बालकों को बाल्यावस्था में खाने खेलने या ओढ़ने पहनने के लिए पर्याप्त साधन प्राप्त नहीं होते उनकी ये इच्छाएं आन्तरिक मन में दलित अनुभूतियों के रूप में रहती हैं। वे फौरन चीजों को अनुचित साधनों से प्राप्त करना चाहते हैं। यह आदत चोरी बन जाती है।
श्री दौलतचन्द्र का विचार है, ‘‘जबसे बालक को यह ज्ञान होने लगता है कि अमुक वस्तु उसकी है, तभी से वह यह भी जानने लगता है कि अमुक वस्तु उसकी नहीं अथवा यह कि वह किसी दूसरे की है और इसको उसे नहीं लेना चाहिए। जो बालक बाद में चोरी करते हैं उनकी वस्तुएं पहले, जब वे शायद छोटे हों, बड़ों द्वारा जाने अथवा अनजाने में अनधिकार रूप से भी ली गई होती है। चोरी की आदत परिवार की आर्थिक कठिनाइयों व अभाव की स्थिति के कारण भी पड़ जाती है।’’

उपरोक्त कारणों में पर्याप्त तथ्य है। जिस बालक का विकास तंगी, अभाव, कमी या गरीबी में होता है, जो बालक दूसरों को अपने से अच्छा रहते हुए अच्छे वस्त्र पहनते हुए देखता है, वह अन्दर ही अन्दर उन चीजों को प्राप्त करने के लिए लालायित होता है। उसमें एक प्रकार की ईर्ष्या का भाव विकसित होता रहता है, जो चोरी की आदत में प्रकट होता है।
इस रोग को दूर करने के लिये ऐसा वातावरण उपस्थित करना चाहिये जिससे उसे दैनिक जीवन की आवश्यकताएं पूर्ण करने के समस्त साधन अनायास ही उपलब्ध होते रहें, वह जिन चीजों की कामना करता है, उसे स्वयं सबके सामने दे दीजिये। कुछ जेब खर्च भी दीजिये प्रेम से समझाइये और यथासम्भव अतृप्त न होने दीजिये।
जिद्दी बच्चों का सुधार—

जिद का प्रधान कारण बचपन में बालकों की उचित-अनुचित इच्छाओं की पूर्ति तथा अत्यधिक लाड़ प्यार है। बालकों को प्यार और सहानुभूति चाहिये, किन्तु इसकी अधिकता से बालक को एक प्रकार की मिथ्या आत्म-लघुता या बड़प्पन की भावना आ जाती है। वह अपने गुणों को बहुत बढ़ा-चढ़ा कर देखता है। यह एक प्रकार का मद है, जिसके सामने माता-पिता का व्यक्तित्व झुक जाता है।
हर बार जिद कर वह माता-पिता के हृदय में करुणा का संचार करता है, माता-पिता की अति भावुकता के कारण वह अनुचित बातों, घृणित आदतों, असंयम, अनियमितता और आनन्द की ओर बढ़ता जाता है। प्रत्येक जिद उसके मानसिक जगत में रहने वाला मस्तिष्क का एक मानसिक मार्ग है। पुनरावृत्ति से इन मार्गों की गहराई निरन्तर बढ़ती रहती है। जिद्दी बालक बड़े होकर माता पिता के लिये एक विषम समस्या बन जाते हैं।
सुधारने का सर्वप्रथम उपाय यह है कि अपने मन से झूंठी भावुकता, जो बालक का भविष्य बिगाड़ रही है, निकाल देनी चाहिए। उसकी अनुचित बातों को पूर्ण कभी न करें चाहे वह दिन भर मचलता रहे। दो चार बार सख्ती दिखाने से बालक को यह मालूम हो जायगा कि वह रोकर या जिद से आपको नहीं हरा सकता है। अतः वह यह आदत छोड़ देगा।
रोने से चुप करने के लिए किसी प्रकार की मिठाई, पैसा, खिलौना अथवा अन्य किसी वस्तु के रूप में रिश्वत या घूंस देकर बालक को चुप मत कीजिए। उसे रोने चिल्लाने दीजिये और चिल्लाहट को सहन कर अपनी दृढ़ता दिखाइए।
उसे समय पर भोजन, दूध या जो कुछ फल इत्यादि आप देते हैं, देते रहिए। अनियमित रूप से उन्हें खिलौने या उनकी फरमाइशें पूरी करने से उनकी जिद तो चलती रहती ही है, स्वास्थ्य भी नष्ट हो जाता है। बालक को चाट पकौड़ी या बाजार की चीजें खिलाना सच्चा ममत्व नहीं है बाल्यावस्था से ही उन्हें संयम का पाठ पढ़ाना उचित है। नियमितता और संयम से उनका चरित्र निर्माण होता है।
वातावरण बदलने का भी उत्तम प्रभाव पड़ता है। जिन माता-पिता के पास वह अधिक जिद करता है, उनसे दूर रखकर नये व्यक्तियों में निवास करने से बालक को अपनी जिद की निस्सारता और पूर्ति न होने का तथ्य ज्ञान हो जाता है। अतः जिद्दी बालक दूसरों के घर में रह कर प्रायः सुधर जाते हैं।
बालक को जिद करते समय उसे पूर्ण कर अपनी कमजोरी न दिखाइये।
यौन सम्बन्धी जटिलताएं—

अनेक ग्रंथियां बालकों की यौनगत भूलों से सम्बन्धित होती हैं। यों तो गुप्त अंगों में क्षणिक उत्तेजना प्रारम्भ से ही थोड़ी बहुत होती है, किन्तु बारह से चौदह वर्ष की आयु में यौवन का प्रभात आरम्भ हो जाता है। कभी-कभी माता-पिता बालक के शयन-कक्ष में ही वासना-निरत रहते हैं और जब बालक को सोता हुआ समझते हैं, तब वह चुपचाप उनकी प्रणय क्रीड़ा देखा करता है। उद्विग्नता और कौतूहल से भी उन्हें यौनगत उत्तेजनाएं प्राप्त होती हैं। हमारी वर्तमान शिक्षा संस्थाओं में अनेक घातक रोग फैल गये हैं। सुन्दर बालक और युवक एक दूसरे के साथ नितांत अवांछनीय रीति से गन्दा व्यवहार करते हैं। इनका सम्बन्ध कामुकता से भरा हुआ होता है। सिनेमा में गन्दे दृश्य देखते-देखते बाजारू युवक ऐसे खूबसूरत बच्चों की ताक में रहते हैं और उनके सम्पर्क में रहकर अपनी वासना शांत करने के दुष्प्रयत्न करते हैं। शिक्षालयों, बोर्डिंग हाउसों, सिपाहियों तथा बाजारों में युवकों और सुन्दर बच्चों का यह कामुकता पूर्ण दुर्व्यवहार चलता रहता है।
एडवर्ड कारपेण्टर, जे.ए. साइमाण्ड्स, वाल्ट व्हिटमेन हेवलाकएलिस आदि मनोवैज्ञानिकों ने मनुष्य की इस कामुकता जन्य निर्बलता का संकेत किया है। शिक्षकों तथा माता-पिताओं को बच्चों को ऐसे दुष्ट प्रकृति के व्यक्तियों से बचाना चाहिए। प्रत्येक स्कूल कालेजों में ऐसे कामुक पूर्ण प्रकृति वाले गुण्डे विद्यार्थियों का समुदाय रहता है जो खूबसूरत विद्यार्थियों को डराता धमकाता है जिससे वह इन शैतानों की गुट में सम्मिलित होकर उनकी कामवासना की पूर्ति का साधन बनें। ऐसे दुष्ट साथियों से बच्चों का सर्वनाश होता है, गुदा मैथुन से डरे हुए विद्यार्थियों में से यौवन की धीरता, दृढ़ता, साहस इत्यादि विलुप्त हो जाते हैं। जीवनी शक्ति का ह्रास होता है, अध्ययन में मन नहीं लगता और मेधाशक्ति विलुप्त हो जाती है। अतः ऐसे दुष्ट प्रकृति के सहपाठियों से अपने बच्चे की रक्षा कीजिए।
बच्चों को घृणित कामवासना की उत्तेजना करने वाले फिल्म न दिखलाइये। सिनेमा अभिनेत्रियों के चित्र मत खरीदने दीजिए। पान, सिगरेट, गाना, बनाव श्रृंगार की ओर मत झुकने दीजिए। यथा सम्भव उसे घर पर ही रखिये और घर को ऐसा अच्छा बनाइये कि उसका मनोरंजन घर पर ही हो सके। सद्-ग्रन्थ पढ़ने को दीजिए। प्रातःकाल भजन, पूजन इत्यादि की आदतों का शुरू से ही विकास प्रारम्भ करदें। श्रृंगार प्रधान नाटक, गन्दे उपन्यास, अश्लील कहानियां, घृणित चित्र और विषय सम्बन्धी कुरुचि पूर्ण गाने मुख से उच्चारण न होने दीजिये। स्त्रियों के साथ बातें करना, युवतियों की ओर ताकना पापी स्वभाव के लक्षण हैं। यथासम्भव आपके पुत्र को स्त्रियों के साथ खेलना अधिक बैठना, उठना, मनोविनोद करना, नीचतापूर्ण संकेत करना, गन्दी कविताएं स्मरण नहीं कराना चाहिए। उन्हें अच्छे से अच्छे व्यक्तियों की संगति में रखिये। सत्संग से निःसंग की प्राप्ति होती है, सद्विचार उत्पन्न होते हैं, सत्य, प्रेम, दया, उत्साह, महत्वाकांक्षा का यथार्थ ज्ञान तथा निश्चय होता है। तुलसी का वचन बड़ा मनोवैज्ञानिक है—‘‘शठ सुधरहिं सत् संगति पाई। पारस परसि कुधातु सुहाई।।’’ योगवशिष्ठ, गीता, रामायण, दासबोध, भागवत इत्यादि उपकारी ग्रन्थ सरल भाषा में उनके पास रख कर उनमें उनकी रुचि उत्पन्न करनी चाहिए।
----***----

बच्चों के शौक तथा रुचिकर कार्य
*******

बिना शौक के बच्चे की क्या बूढ़े तक की जिन्दगी निरस रहती है। क्या बड़े क्या छोटे सभी के जीवन में किसी न किसी शौक के कारण एक जोश, एक फुर्ती सी रहती है। आप सारे दिन काम करते रहें, थककर चूर हो जांय, किन्तु थके होने पर भी जब आप अपने शौक के काम लग जायेंगे, तो पल भर में फिर तरोताजा हो उठेंगे। शौक के काम से मनुष्य में नया उत्साह आ जाता है।
प्रत्येक बालक के शौक का चुनाव बड़ी सावधानी से करना चाहिए। शौक ऐसा हो जिससे आनन्द के साथ कुछ शिक्षा भी मिलती रहे। पश्चिमी देशों के बच्चों के खेल इसी दृष्टि से चुने जाते हैं। प्रत्येक शौक से बालक कुछ न कुछ सीखते हैं। अनेक बार यही शौक आगे चलकर बच्चों को जीवन के लिए रोजगार का रास्ता खोल देते हैं।
टिकट इकट्ठा करने के शौक को ही लीजिए। अनेक बालक देश-विदेश के भांति-भांति के टिकट इकट्ठा करते हैं। टिकटों के द्वारा बालक को भिन्न-भिन्न देशों के इतिहास की झांकी मिलती है, विचित्र भाषाओं का ज्ञान होता है, पारस्परिक अदला बदली से प्रेम तथा सद्भावनाएं बढ़ती हैं। टिकट-जैसी वस्तुओं के संग्रह में बड़ा आनन्द आता है। बच्चे छोटे-छोटे एलबम रखते और उनमें सफाई से टिकट लगाते जाते हैं, चिपकाते नहीं। चिपकाने से टिकट की सुन्दरता जाती रहती है। एलबम के चार छेदों में, टिकट के कौने फंस जाते हैं।
प्रत्येक देश के टिकट में एक छोटा-सा चित्र होता है। इस चित्र के द्वारा प्रायः बड़े विचित्र दृश्य दिखलाये जाते हैं। अमरीका के टिकट विचित्रता में सबसे बढ़े हुए हैं। उनमें महान् व्यक्तियों से लेकर प्रसिद्ध स्थानों और साहित्यिक प्रसंगों के चित्र रहते हैं।
डेमिनिका नामक प्रजातन्त्र राज्य डाक के टिकटों पर अपने देश का नक्शा छापा करता था। आयरिश फ्री स्टेट और सोवियत रूस ने अनेक बार अपने डाक के टिकटों का उपयोग प्रचार-कार्य के लिए किया है। सर्विया की राजमाता ने अपने बेटे के खून का बदला किस प्रकार लिया था, इसका भण्डाफोड़ डाक के एक टिकट में किया था। सर्विया में राजा अलेक्जेण्डर के जीवन से सम्बन्धित सभी तस्वीरें डाक-टिकटों पर छापी गई थीं। श्री शंकरदेव ने लिखा है कि ब्रिटिश गायना का एक टिकट दो लाख रुपये का है। यह टिकट 1856 में छपा था। अमरीका के कुछ टिकटों पर कृषि-सम्बन्धी चित्र छापे गए हैं। फसलों, कृषि के जानवरों तथा कृषि का ज्ञान बढ़ाने वाले चित्र इन पर छपे हैं। टिकट इकट्ठा करने का शौक बालक का ज्ञान बढ़ाता है।
टिकटों की भांति बालक तरह-तरह की छोटी-छोटी वस्तुओं का संग्रह कर सकते हैं, जैसे—दियासलाई के बक्सों के ऊपर के लेबिल, चाय के लेबिल, साबुन, रंगों के डिब्बे, सुन्दर-सुन्दर चित्र, पत्र-पत्रिकाएं, खिलौने, पुस्तकें, नामी लोगों के हस्ताक्षर तितलियां, कीड़े, मेडिल, कविताएं, रबड़ की वस्तुएं इत्यादि।
जिस वस्तु का संग्रह बच्चे करें, उसके लिए संग्रह योग्य सामान तैयार करलें। महान् व्यक्तियों के हस्ताक्षर इकट्ठे करने के लिए कोई बढ़िया-सी डायरी लें। पत्र-पत्रिकाएं करीने से किसी अलमारी में संभाल कर रक्खें। तितलियां मरी हुई ही रक्खी जाती हैं। कीड़ों को मारकर स्प्रिट इत्यादि में भिगो कर रक्खा जाता है। इसकी विधि किसी जानकार से सीखनी चाहिए। कविताओं के लिए भी एक एलबम या फाइल रखनी चाहिये।
छोटे बच्चे पालतू जानवर रख सकते हैं। कुत्ता, बिल्ली, नेवला, चूहे, बन्दर, भांति-भांति की चिड़ियां, जैसे कबूतर, तोता, मैना, मुर्गा, बतख, मोर इत्यादि। कुत्तों का शौक सबसे अधिक बालकों में पाया जाता है। चिड़ियों के पालने में प्रायः बालकों को बड़ा सतर्क रहना चाहिए। छोटी-छोटी चिड़ियां अन्न-पानी की लापरवाही अथवा कुत्ते-बिल्ली की झपेट से या बीमारी से प्रायः मर जाती हैं। बन्दर पालने में बड़ा आनन्द आता है। वे केले और मूंगफली बहुत पसन्द करते हैं। कुछ बन्दर बड़े चालाक होते हैं। वे धोखा भी दे देते हैं। एक व्यक्ति ने शहद की मक्खियां पाल रक्खी थीं। उन्हें बड़ा सतर्क रहना पड़ता था। एक अंग्रेज ने गिलहरी को अपना सबसे बड़ा मित्र माना था।
पारस्परिक पत्र-व्यवहार का शौक बालकों के लिए उत्तम है। सैकड़ों मील पर रहने वाले दो हृदय एक साधारण से शौक को आपस में पाकर बड़े प्रसन्न होते हैं। वे आपस में जानने योग्य बहुत-सी बातें सीखते हैं। इस मित्रता में जाति, धर्म और देश रुकावट नहीं डालते। वे किसी विषय—सामाजिक, घरेलू, व्यावसायिक, शिक्षा, समाज की नई व्यवस्था, सुधार या राजनैतिक बातों पर विचार अदल-बदल सकते हैं। अनेक व्यक्ति इस पत्र-व्यवहार से ऐसे मित्र पा जाते हैं, जो जन्म भर उनके साथ रहते हैं। मित्रता से कई मामले हल होते हैं। पत्र-व्यवहार में इन बातों पर प्रकाश डाला जा सकता है—

(1) देश-विदेश के समाचार, रस्म, रिवाज।
(2) चित्रों की अदला-बदली—नगरों, जानवरों, चिड़ियों, प्राकृतिक दृश्यों, नेताओं, फिल्म-स्टारों, पौधों, पुष्पों, टिकटों और बीजों के चित्र।
(3) पहेलियों के उत्तर।
(4) यात्रा के वृत्तान्त, पैदल यात्राओं के कार्यक्रम।
(5) घुड़सवारी, मोटर या साइकिल सवारी।
(6) हॉकी, फुटबाल, क्रिकेट, टेनिस इत्यादि का ज्ञान।
(7) नृत्यकला-संगीत और बाजों का परिचालन।
(8) फोटोग्राफी तथा फोटो बनाने की कला।
(9) लेखन-कला, स्वास्थ्य-विषयक लेख, कविताएं।
(10) तरह-तरह की वस्तुएं बनाना—जैसे साबुन, इत्र, कागज, रोशनाई, जिल्दबन्दी, शाक-सब्जी, मिठाइयां, बढ़ई का काम, लुहार का काम।
(11) पोशाक, श्रृंगार के सामान, दुग्धशालाओं का काम, पत्रिकाओं का प्रकाशन, साहित्य-निर्माण, मोजे-स्वेटर बुनना, छपाई, खिलौने बनाना, मिट्टी और रंगीन कागज के खिलौने इत्यादि।
बालकों में लिखने का शौक उत्पन्न करने के लिए छोटी-छोटी हस्तलिखित पत्रिकाएं निकालना बड़ा लाभदायक है। बाल लेखकों की रचनाएं यदि सुन्दर कागज पर लिखकर एक पत्रिका के रूप में बना ली जांय, तो यही शौक बढ़ते-बढ़ते उन्हें लेखक एवं पत्रकार तक बना सकता है। इससे उनकी शिक्षा में भी खासी उन्नति होती है। लिखने का शौक सर्वोत्तम है। लेखन कला में चतुर होने के लिए बालकों को नित्य कुछ न कुछ लिखना चाहिए—अखबार, पत्र-पत्रिकाएं, पुस्तकें खूब पढ़नी चाहिए। उनके पढ़ने से बहुत से विचार उत्पन्न होंगे, कितनी ही कहानियों के कथानक मिल जायेंगे। समाचार-पत्रों में छापने वाली चिट्ठी-पत्री और सम्पादकीय लेख इस सम्बन्ध में बहुत सहायता दे सकते हैं। लेखक बनने के लिए प्रतिदिन कुछ न कुछ अवश्य लिखा जाय। नियमित रूप से प्रतिदिन खिलते रहने से भाव ठोस हो जाते हैं और भाषा प्रवाह आ जाता है।
फोटोग्राफी कीमती शौक है। इसमें बहुत सीखना पड़ता है। तस्वीरें साफ नहीं आतीं, धन बहुत लगता है। जिसके पास इसके लिए साधन हैं, उन्हें इसे अवश्य सीखना चाहिये।
पतंग उड़ाना और ताश खेलना, यदि सीमा के भीतर रहकर किया जाय तो बुरा नहीं। पतंग जहां तक हो, छत पर न उड़ाना चाहिये। नये-नये सिक्के इकट्ठे करना और ऐतिहासिक महत्व की अन्य वस्तुएं एकत्र करना भी बड़ा लाभदायक सिद्ध हो सकता है सिक्के प्रायः कीमती होते हैं, लेकिन इनसे ज्ञान बहुत बढ़ सकता है। सिनेमा देखने का शौक अधिक अच्छा नहीं है, किन्तु बड़ों की सलाह से मिकीमाउस तथा जंगलों के चित्र और धार्मिक फिल्म देखने से काफी लाभ हो सकता है। हमारी राय में बच्चे फुलवारी लगाने—फल, बेलें और पुष्प उत्पन्न करने का शौक करें। इससे उनको बड़ा आनन्द मिलेगा।
----***----

बच्चों की शिक्षा
*******

मन्द बुद्धि बालकों की समस्या सुलझाने के लिये तीन व्यक्तियों को विशेष रूप से सावधान रहने की आवश्यकता है—माता-पिता एवं अध्यापक। इनमें से शिक्षक का उत्तरदायित्व महान् है। उसे देखना चाहिये कि मतिहीनता के क्या-क्या कारण हैं? क्या बच्चा जन्म से ही मूर्ख जन्मा है? क्या वह किसी वस्तु या विषय में रुचि प्रदर्शित करता है? उसे किस बात का विशेष रूप से शौक है? उसकी मतिहीनता का कारण कोई शारीरिक कमजोरी (बीमारी, चोट, गुप्त अंगों में विकार, दांतों का न निकलना, हकलाना, दुबलापन या मोटापन या अन्य इसी प्रकार के रोग) तो नहीं हैं? उसका वातावरण, जिसमें वह निवास करता है उत्साह, नव प्रेरणा, सहानुभूति से परिपूर्ण है या ताड़ना, मारपीट, पराधीनता से भरा है?

मन्दबुद्धि बालकों के लिए साधारण की अपेक्षा अधिक देखरेख, बुद्धिमत्ता पूर्ण व्यवहार तथा सहानुभूति पूर्ण वातावरण की अपेक्षा है। खेद का विषय है कि भौंदू अथवा मन्द बुद्धि बालकों पर कुछ व्यक्ति क्रोध, दुष्टता, शुष्कता, उत्तेजना, मारपीट का व्यवहार रखते हैं। बालक की छोटी अवस्था की यह उपेक्षा उसके भावी व्यक्तित्व पर विषम प्रभाव डालती है। वे यह विस्मृत कर बैठते हैं कि बालक की आवश्यकताएं उसकी पृथक् सत्ता रखती है और उनमें बालक की अन्तःचेतना एवं मनोबुद्धि अन्तर्निहित रहती है। बालक का जीवन, आचार-विचार, कल्पना एवं चिन्तन शक्ति एक अपनी निज की विशेषता लिये हुए होता है। जीवन के प्रति, जगत् के प्रति, प्रकृति के रहस्य लोक के प्रति उसकी बुद्धि सदैव सजग एवं क्रियाशील होती है जिन बातों को आप समझते हैं, क्या वह उनको देखता सुनता या ध्यान नहीं देता? उसका गुप्त मन चुपचाप व कुछ देखा और सुना करता है। बीते हुए जीवन की धुंधली स्मृतियां, वर्तमान के सुखद अथवा दुःखद क्षण, अभिलाषाएं दलित अनुभूतियां अन्तश्चेतना में संग्रहीत होती रहती हैं।
बच्चे का चतुर्दिक वातावरण उसके मानसिक पंगु या मन्दबुद्धि का प्रधान कारण होता है। प्रायः देखा गया है कि कुशल मनोवैज्ञानिक शिक्षा प्राप्त अध्यापक अपने व्यवहार तथा वातावरण निर्माण द्वारा बच्चे की आन्तरिक जिज्ञासा को जागृत करने में समर्थ होते हैं।
श्री युधिष्ठर कुमार ने माता पिता का बच्चे को न समझना पर कुशल अध्यापकों के हाथ में आने पर उनमें आश्चर्यजनक परिवर्तनों के कुछ उपयोगी प्रयोगों का वर्णन इस प्रकार किया है—

मोहन बाल्यकाल से ही मन्दबुद्धि था। इस कारण वह साढ़े छह वर्ष की अवस्था में स्कूल में प्रविष्ट हुआ। उसकी माता उसकी अज्ञानता का कारण उसका रोग बताया करती थी। इसी कारण साढ़े छह वर्ष की अवस्था तक वह कुछ न सीख सका। जब उसे स्कूल में दाखिल कराया गया तो उसको दूसरे बच्चों की देखा देखी अनुकरण की प्रवृत्ति उत्तेजित हो उठी। उसके हृदय में भी पढ़ने-लिखने की इच्छा उत्पन्न हुई। एक मास तक उसके अध्यापक ने उस पर परिश्रम किया। फलतः उसकी मन्दबुद्धि दूर हो गई। स्कूल वालों ने मोहन को कभी मन्दबुद्धि नहीं माना, उसके साथ प्रेम तथा सहानुभूतिपूर्ण व्यवहार किया गया, उसकी उत्सुकता को प्रेम से शान्त किया गया और निरन्तर उसे उत्साहित किया जाता रहा। उसको स्कूल का अच्छा वातावरण प्राप्त होने से उसकी बुद्धि ठीक हो गई। यह सब मौंटेसरी शिक्षा का प्रभाव था।
दूसरा उदाहरण अजीत का है। आठ वर्ष की आयु तक वह कोई अक्षर ज्ञान न प्राप्त कर सका उसके माता पिता ने उसे मन्दबुद्धि समझकर एक मौंटेसरी स्कूल में प्रविष्ट कराया। माता पिता का कथन है कि अजीत की सदैव यही इच्छा रहती थी कि वह खेलता रहे। नये स्कूल में उसे नये मित्र प्राप्त हुए, नया वातावरण मिला, उसे नये-नये खिलौने और सहानुभूतिपूर्ण व्यवहार मिला फलतः बच्चा चल निकला। उसके अध्यापकों ने बच्चे का मनोवैज्ञानिक अध्ययन किया और उसकी उत्कंठा को जाग्रत करते रहे।
मानसिक परीक्षा कराइये—

माता-पिता तथा अध्यापक का प्रथम कर्तव्य बच्चे के मानसिक तत्वों की परीक्षा है। उनकी भूल यह है कि वे सबको एक ही प्रकार की शिक्षा प्रदान कराना चाहते हैं। कुछ बच्चे पुरानी लकीरों या पद्धति पर नहीं चलते तो उन्हें मन्दबुद्धि कह कर टाल दिया जाता है।
प्रत्येक बच्चे की प्रकृति, मानसिक, शारीरिक तथा बौद्धिक गुण पृथक-पृथक हैं। उन्हें समझने में गलती की जाती है। कुछ व्यक्ति अपनी मानसिक शक्तियों का विकास अपेक्षाकृत विलम्ब से करते हैं। डार्विन जैसे प्रसिद्ध वैज्ञानिक से कौन अपरिचित है? उसकी मूर्खताओं से उसके माता-पिता तथा अध्यापक तंग आगये थे। कुत्ते, बिल्ली, पक्षी, उनके पंख, घोंसले एकत्रित करने के अतिरिक्त उसे कुछ नहीं भाता था। स्कूल में जब दूसरे विद्यार्थी अध्ययन किया करते थे, वह चुपचाप कक्षा से खिसक जाता तथा जंगल में पक्षियों के घोंसले एकत्रित करने में समय व्यतीत करता था। समस्त परिवार तथा स्कूल के लिए उपहास का चिह्न यही डार्विन स्कूल से निकाल दिया गया। बड़े होने पर यकायक उसकी बुद्धि का स्रोत खुल गया और वह महान् व्यक्ति बना। यह निश्चित रूप से नहीं कहा जा सकता कि कब किसी बच्चे का बुद्धि विकास यकायक प्रारम्भ हो जायगा? शिक्षण तथा बुद्धि विकास के प्रयत्न निरन्तर जारी रखने में ही बुद्धिमानी है, क्योंकि थोड़ा ही सही, शिक्षण का कुछ न कुछ अलक्षित प्रभाव अवश्य पड़ता रहता है।
आज्ञापालन की आदत—

अनेक बार विद्यार्थियों की अशिष्टता, बुरी आदतों तथा दुष्टताओं पर आपको क्रोध आयेगा, झुंझलाहट और नाराजी से आप उत्तेजित हो उठेंगे, किन्तु शिक्षण के कार्य को आप मारपीट या डंडे के जोर से नहीं कर सकते। ऐसे अवसरों पर आपको क्षमा से कार्य लेना होगा। यदि आप उसका सुधार करना चाहते हैं तो उसका बड़े से बड़ा गुनाह माफ करना होगा। उसके दुर्गुण को घृणा करने के स्थान पर प्रेम कीजिए, उसकी लाचारियों के प्रति सहानुभूति प्रकट कीजिए और उसके सद्गुणों को पर्याप्त प्रोत्साहन प्रदान कीजिए। आप देखेंगे कि बच्चा धीरे-धीरे आपकी आज्ञाओं का पालन करने लगेगा। बच्चा कुछ विकास कर सके इसके लिए यह आवश्यक है कि वह आपकी आज्ञाओं का पालन करे। आज्ञाओं का पालन करना भी एक आदत है, किंतु यह आदत हुक्म, दण्ड या मारपीट की यंत्रणा के बल पर नहीं डाली जा सकती, उसे फुसलाकर, प्रेम और सहानुभूतिपूर्ण सद्व्यवहार द्वारा प्रोत्साहन तथा प्रशंसा के बल पर डाली जा सकती है। बुरी आदत छुड़ाने का सर्वोत्तम उपाय उसके विपरीत अच्छी आदत का विकास करना है।
शिक्षक को चाहिए कि बालकों की व्यक्तिगत कठिनाइयों को समझ कर शिक्षा का कार्य करे। क्लास-शिक्षण से प्रायः साधारण बुद्धि के बच्चों को लाभ नहीं होता है। पिछड़े रहने वाले बच्चे विशेष ध्यान चाहते हैं। चूंकि कक्षा में वे पीछे रहते हैं, उनका मन पढ़ने-लिखने में नहीं लगता। अनेक बालकों का मन पढ़ाई में न लगकर ऐसे कार्यों में लग जाता है, जो समाज के हित का नहीं होता, न वे अपनी शक्तियों का पूर्ण उपयोग ही कर पाते हैं। जिन्हें मूर्ख और गुण्डे दिमाग का कह कर छोड़ दिया जाता है, उन बच्चों को विशेष ध्यान की आवश्यकता रहती है। उनकी बुद्धि के अनुसार ही थोड़ा-थोड़ा ज्ञान देना चाहिए। योग्यता के अनुसार धीरे-धीरे वे पर्याप्त कर लेते हैं।
उद्दण्ड स्वभाव शक्ति सूचक है—

प्रायः देखा गया है कि प्रतिभाशाली बालक उद्दण्ड स्वभाव के होते हैं। उनकी मानसिक शक्ति इधर-उधर प्रकट होने के लिये भिन्न-भिन्न मार्ग चाहती है। यदि इन्हें अच्छे कार्य तथा मार्ग प्राप्त हो जांय तो निश्चय ही विद्वान बन जाते हैं यह ध्यान रखिए कि उसे व्यर्थ के गन्दे बालकों या घृणित कार्यों में समय व्यय करने का अवकाश प्राप्त न हो तथा वह अपने दण्ड से हतोत्साह न हो जाय? जो पढ़ाई लिखाई का कार्य अपना बालक या शिष्य आत्म-स्वीकृति से करता है, उससे उसकी मानसिक शक्तियों का विकास तीव्रता से होता है। चीजों को बनाने में बच्चों को बड़ा आनन्द आता है। खिलौने, तस्वीरें, गुड़िया, घर, मिट्टी की चीजें बालक के जीवन में रचनात्मक आनन्द तो प्रदान करती ही हैं, बालक की बुद्धि का विकास भी करती रहती हैं।
यह शिक्षा सर्वश्रेष्ठ है जो बच्चे के गुप्त आत्म विश्वास को मजबूत करती चलती है। भय से, डंडे के जोर से तिरस्कार एवं घृणा से आत्महीनता की भावना ग्रन्थियां बनती हैं इसके विपरीत प्रोत्साहन, प्रशंसा, मृदु व्यवहार, से बालक का आत्म विश्वास उत्तरोत्तर अभिवृद्धि को प्राप्त होता जाता है। स्मरण रखिए, जिस बालक को अपनी शक्तियों के प्रति अविश्वास हो जाता है, उसकी हर प्रकार की उन्नति रुक जाती है। वह नई बात नहीं सोच सकता। जिन बच्चों में शारीरिक कमजोरियां हों, उनका आत्म विश्वास और भी अधिकता से पुष्ट करना हमारा पुनीत कर्तव्य हो जाता है। ज्यों-ज्यों बच्चे का आत्मविश्वास बढ़ता है, वह स्कूल का कार्य करने में स्वावलम्बी होता जाता है। बालक की शिक्षा का ध्येय उसे स्वावलम्बी बनाना ही होना चाहिए। अल्प बुद्धि बालक को दूसरे के साथ मिल कर कार्य करने की आदत डालनी चाहिए। शिक्षा में रचनात्मक कार्यों को प्रोत्साहन देना चाहिए।
रचनात्मक कार्यों को प्रोत्साहित कीजिये—

रचनात्मक कार्य क्या-क्या हैं? बच्चों से ऐसे घर तथा बाहर के कार्य कराइये, जिनमें वे दिलचस्पी लेते हैं। उदाहरणार्थ पुस्तकों को ढंग से रखना, कमरे की सफाई, मेकानों से खिलौने बनाना, पुल तथा अन्य वस्तुएं बनाना, कागज को फूलों के रूप में काटना, मिट्टी के खिलौने, चित्रों में रंग भरना, बागवानी करना, तरह-तरह के फूल बेलें लगाना, क्यारियां बनाना, छोटे-छोटे जानवर जैसे कबूतर, तोता, हरिण, कुत्ता, बिल्ली, खरगोश इत्यादि पालना तथा उनकी देखभाल, भोजन की छोटी-मोटी चीजें जैसे कच्चे सलाद बनाना, लड़कियों से सीने पिरोने, काढ़ने, क्रोशिया से बुनने, कपड़ा काटने गुड़िया बनाने, श्रृंगार करने नृत्य संगीत इत्यादि कराना उपकारी है। बच्चे चित्रकारी में विशेष दिलचस्पी रखते हैं बालक की शिक्षा उसके वातावरण को ध्यान में रखकर दी जानी चाहिए। जिस व्यवसाय में बालक को लगाना है, उसी के अनुरूप शुरू से ही उसे चलाना चाहिए। हाथ से काम करने की शिक्षा देने का यही उपयुक्त समय है। उन्हें श्रमजीवी बनाने की चेष्टा करनी चाहिए।
प्रायः यह शिकायत की जाती है कि बालकों में निरन्तर अनुशासन की कमी होती जा रही है। इसका कारण यह नहीं है कि हम प्रारम्भ से ही बच्चों को उचित रीति से अनुशासन में नहीं लेते हैं। प्रसिद्ध शिक्षा शास्त्री श्री लालजीराम लिखते हैं—

‘‘बालकों की उचित शिक्षा के लिये उनके हृदय पर काबू रखना आवश्यक है। पढ़ाई की उचित रीति तथा अनुशासन की अनेक सहायताएं बालकों में शिक्षक के प्रति श्रद्धा होने पर अपने आप हल हो जाती है। यदि शिक्षक प्रत्येक बालक के जीवन से परिचय रखता है, यदि वह प्रत्येक बालक से अलग-अलग समय निकाल कर मिलता रहता है, तो उसे पढ़ाई में कोई भी कठिनाई न होगी और न अनुशासन भंग होने की समस्या सामने आवेगी। जब बालक और शिक्षक के मध्य हृदय की एकता रहती है, तो जो बात शिक्षक कहता है वह उसे ध्यान से सुनता है और उसका ध्यान पढ़ाई में लगा रहता है। वह पढ़ाई के कार्य में आनंद की अनुभूति करता है। अनुशासन की समस्या उसके सामने नहीं आती। उद्दण्ड बालक भी शिष्ट बन जाते हैं। प्रेम सभी प्रकार के रोगों का निवारण करने की रामबाण दवा है। यदि शिक्षक और बालक के बीच प्रेम है, तो उद्दण्डता को कोई स्थान नहीं मिलता।’’

----***----

बच्चों के स्वास्थ्य की समस्याएं
*******

बच्चों की उन्नति का रहस्य उनका उत्तम स्वास्थ्य ही है। उत्तम स्वास्थ्य की नींव बचपन से ही रखी जाती है। स्वास्थ्य से हमारा अभिप्राय यह है कि बच्चे की पाचन क्रिया दुरुस्त हो तथा मलोत्सक प्रणालियां अच्छी तरह निज कार्य करती रहें। उनके शरीर में स्फूर्ति रहे, कार्य से मन लगे, उनके हृदय में आशा, उत्साह तथा मुख पर मधुर मुस्कान रहे, आत्मा स्वच्छन्द हो, मस्तिष्क तथा ज्ञानेन्द्रियां पवित्र और विकसित रहें।
स्वास्थ्य का सर्वप्रथम नियम है कि बच्चों को जल्दी सोने तथा जल्दी जागने की आदत डाली जाय। यह कठिन है किन्तु धीरे-धीरे अभ्यास से यह आ सकती है। भारत जैसे देश का प्रातःकालीन समय बौद्धिक विकास, मौलिक अध्ययन, एवं चिंतन-मनन के लिए बहुत उत्तम है।
दांतों की सफाई दूसरा प्रधान कार्य है। टूथ पाउडर या दातुन की धीरे-धीरे आदत डालनी चाहिये। तत्पश्चात् तेल की मालिश के साथ स्नान करना चाहिये। इससे शरीर की त्वचा का रंग साफ हो जाता है तथा शारीरिक शक्ति की वृद्धि होती है। नाश्ते में फल, दूध, मीठे आदि उत्तम हैं। यथा सम्भव भोजन पौष्टिक दिया जाय, चाय की आदत न डाली जाय। बचपन से ही सिगरेट की गन्दी आदत पड़ती है जिसकी ओर से सावधान रहें। शरीर और मस्तिष्क की पूर्ण स्वच्छता, रहने के स्थान और उसके इर्द-गिर्द के वायुमण्डल की स्वच्छता, सुखाद्य पौष्टिक भोजन फल, हरी तरकारियां स्वस्थ बनाने में सहायक होते हैं।
कसरत कराया कीजिये—

व्यायाम की आदत प्रारम्भ से ही डालना चाहिये अन्यथा बच्चों में आलस्य, मोटापन, निकम्मापन, झींकना, दुःखी रहना इत्यादि दुर्गुण आ जाते हैं। व्यायाम के अनेक उपाय हो सकते हैं, जैसे खेल कूद, भागना, तैरना, पेड़ों पर चढ़ना, कुश्ती, अंग्रेजी डम्बल या भारतीय योगिक व्यायाम। उन्हें गहरी सांस लेना सिखलाइये। वे नित्य समय पर स्नान करें, मालिश किया करें। ऐसा प्रयत्न करें कि व्यायाम उनके लिये बोझ न बन जाय वरन् वे उसे मनोयोग पूर्वक करें। श्वास सम्बन्धी कसरतें अति उत्तम होती हैं। बलपूर्वक श्वास-प्रश्वास की क्रिया चलने की अपेक्षा तेज चलने, धीरे-धीरे छोड़ने से हृदय और फेफड़ों को बहुत लाभ पहुंचता है।
शुद्ध वायु में रखिये—

बच्चों को समय-समय पर नये नये स्थान, बाग, सरिता के तट पर या स्वस्थ स्थानों पर टहलाने के लिए ले जाया कीजिए। शुद्ध वायु में रखने से उनकी बाढ़ ठीक रहेगी। स्फूर्ति से टहलना चाहिए। छुट्टियों में घर से बाहर ले जाने से बच्चों की परिस्थिति एवं वातावरण में परिवर्तन हो जाता है।
मालिश करना सिखाइये—

यदि किसी व्यायामशाला में जाने की सुविधा हो तो मालिश करना आसानी से हो सकता है। मालिश एक उत्तम व्यायाम है। त्वचा की क्रिया को ठीक रखने के लिये शुष्क घर्षण या स्नान के समय गीले वस्त्र से बदन रगड़ना त्वचा को स्वस्थ रखता है। सुविधानुसार मालिश कराते रहें।
कुछ कराते रहिए—

बच्चे स्वभावतः कुछ न कुछ करते रहते हैं। वे निश्चेष्ट नहीं बैठ सकते। इसलिए आपकी चतुरता और कला इस बात में है कि उनके लिए कुछ ऐसे मनोरंजक कार्य ढूंढ़ निकालें, जिसमें उनकी शक्तियां लग सकें और कुछ उपयोगी कार्य भी हो सके। वे कार्य के भूत होते हैं, उनकी इस उत्पादक शक्ति को कार्य में लाने में ही भलाई है। अधिक कार्य करने से उनकी गुप्त उत्पादक शक्तियों का विकास होता है।
जीवन के सम्पर्क में लाइये—

आपका बच्चा आपके जीवन में बड़ा सहायक और दुःख बटाने वाला बन सकता है यदि वह सुशील और उत्तरदायित्व को समझता है। उसी धीरे-धीरे जीवन, समाज, अपनी आर्थिक और सामाजिक स्थिति का भान करा दीजिये। अपनी शिक्षा प्रेम से सने हुए वाक्यों में दीजिए।
ज्यों-ज्यों वह बड़ा बनता है, त्यों-त्यों उस पर से अपना अधिकार हटाकर मैत्री भाव धारण कीजिये, अर्थात् उसे अपना मित्र मानिये, मातहत नहीं। मित्र का सम्बन्ध रखने से बालक का आत्म विकास निरन्तर अभिवृद्धि को प्राप्त होता रहता है। उसे स्वतन्त्र रूप से विकसित होने का अवसर प्राप्त होगा। प्रेम का ही नियन्त्रण सर्वश्रेष्ठ और स्थायी हो सकता है। बच्चे को स्वाधीन रखकर ही हम उसे जीवन और संसार के उत्तरदायित्व की शिक्षा प्रदान कर सकते हैं। जो निरन्तर छोटी बड़ी बातों में माता-पिता के पथ प्रदर्शन के मुहताज बने रहते हैं, वे अपनी मौलिकता, नीर-क्षीर विवेक शक्ति, स्वतन्त्रता पूर्वक, कार्य करने की क्षमता, नेतृत्व इत्यादि सद्गुणों का विकास नहीं कर पाते हैं। धीरे-धीरे अपना हाथ खींचकर जीवन, समाज तथा सांसारिक उत्तरदायित्व का बोझ बालक पर डालना चाहिए।
बालक जब किशोरावस्था को पार करता हुआ युवावस्था में प्रवेश करता है तो उसके नवीन रक्त में उत्साह खूब होता है, वह बहुत कुछ करना चाहता है बड़ी-बड़ी इच्छाएं और योजनाएं उसके मन में भरी होती हैं, परन्तु अनुभव की कमी के कारण बहुधा उचित मार्ग, उचित साधन एवं उचित कार्यक्रम नहीं अपना पाता फलस्वरूप उसे कई बार असफलता और निराशा का मुख देखना पड़ता है, जिससे उसकी हिम्मत टूट जाती है और भविष्य के लिए कोई महत्वपूर्ण कार्य करने लायक साहस उसमें नहीं रह जाता।
इस परिस्थिति के आने देने से पूर्व-अभिभावकों का कर्त्तव्य है कि बच्चों की गतिविधि और विचारधारा का बारीकी से निरीक्षण करते रहें और उन्हें समयानुसार ऐसी सलाह देते रहें कि वे गलत कदम उठाने से बचे रहें। बहुधा अति उत्साह के कारण लड़के अपनी इच्छा को प्रधानता देकर अभिभावकों की सलाह पर कम ध्यान देते देखे गये हैं। ऐसा होने पर भी बुद्धिमान अभिभावकों का कर्तव्य है कि रुष्ट हो बैठने या असहयोग करने की नीति न अपनायें वरन् उसकी भूल को मानसिक दुर्बलता समझ कर क्षमा की भावना से काम लें और उन्हें अनिष्ट से बचाने एवं उचित मार्ग बताने के अपने कर्त्तव्य को सदैव तत्परतापूर्वक पालन करते रहें।
----***----

*समाप्त*
